
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

БЯЦХАН ОРШИЛ

	Дор нийтлүүлэн буй Д. Бодоогийн «Үйлийн чанарыг үлгэрлэсэн үзэмжит өгүүлэл. Шүрэн эрихний бүлэг» хэмээх урьд зөвхөн  цөөн тооны хүмүүст мэдэгдэж байсан энэ зохиолыг бид өнгөрөгч оны хавар олж үзээд түүний товч агуулгыг, сэтгэгдлийн хамт «Улаан од» сонины 1990 оны зургаадугаар сарын 6-ны өдрийн дугаарт нэгэнт мэдээлсэн билээ. Уг зохиолд нангиадын сонгодог үргэлжилсэн үгийн зохиолын монгол орчуулгын нөлөө туссан нь илэрхий байсан боловч чухам ямар зохиолынх болох нь бидэнд тодорхойгүй байлаа. Гэтэл «Утга зохиол» сонины 1990 оны наймдугаар сарын 31-ний дугаарт түүхч З. Лонжидын бичсэн Догсомын Бодоогийн «Үзэмжит өгүүлэл» хэмээх өгүүлэл нийтлэгдэв. Тэнд Бодоогийн энэ зохиолыг нангиадаас орчуулсан «Эрт эдүгээхийн гайхамшигт сайхан үзэгдэл хэмээх судрын» дээд доорд дэвтрийн хорин гуравдугаар бүлэг «Жиан шин хэ алтан сувд цамцдаан учралдав» хэмээхээс сэдэвлэн бичсэн байна гэжээ. Энэхүү «Судрыг» Ринчен доктор профессор бөлгөө товч оршил бичиж 1959 онд БНХАУ-д хуучин монгол бичгээр хэвлүүлсэн ажээ. Бодоогийн энэ зохиол нь үнэхээр «Гайхамшигт сайхан үзэгдлийн» дурдсан бүлэгтэй сэдэв зохиомж, үйл явдлын өрнөлтөөр ихээхэн төстэй нь маргаангүй байна.      

	Гэвч уг зохиол нь тэр хятад зохиолын хуулбар төдий бус, харин түүнийг зөвхөн үлгэр болгон дуурайж, зохиосон бүтээл байна. Учир нь: Юуны өмнө, зохиогч зохиолынхоо гол баатрууд ба тэдний үйл явдлыг монгол нутгийн монгол хүнд тохиолдсон учралаар харуулжээ. Зохиолд гардаг Радна, Мядагмаа, Балбар, Ханд, Дулмаа, Баян гэх мэт хүмүүсийн амьдрал учрал нь цөм Их Хүрээ, Хиагт, Заяын хүрээ, Улиастай, Ховд хот болон Тагна, Тарвагатай зэрэг Монгол орны төв ба баруун талын нутгийг хамарсан өргөн уудам Дэвсгэр газарт болж байгаагийн дээр ялангуяа Их хүрээний гудамж зээлийн нэрийг тэр үед байснаар нь нүднээ үзэгдтэл тодорхой өгүүлжээ.      

	Түүнчлэн «Гайхамшигт сайхан үзэгдэл»-ийн дурдсан бүлэгт шингэсэн хятад амьдрал, зан үйлийг Монголын аж байдал, ёс заншил, үндэсний онцлогт тохируулан дүрсэлж монголжуу болгохыг чармайсан нь илт ажиглагдана. Их хүрээний баян худалдаачин Радна орос маягийн байшинд сууж байх нь тэр үеийн Цомхон суурин газрын баян чинээлэг хүмүүс, эрхтэн ямбатны дурладаг сууцны нэг байсныг гярхай олж харуулжээ. Зохиолын баатрууд хол газар зорчихдоо морин тэрэг хөлслөн одох буюу өртөө улаагаар явж байна. Бас «Гайхамшигт сайхан үзэгдэл»-ийн «Сувд цамц»-ын бүлгийг «Шүрэн эрих»-ийн бүлэг хэмээн өөрчилж, хятад хүүхний хэрэглэдэг үсний хас хатгуурыг алтан бөлзөг, цэцэг нэхсэн улаан дурдан алчуурыг бажгир дурдан алчуур, байшингийн нурууг гэрийн тооно гэх зэргээр монголжуу болгосон газар нэн олон.

	Цаашилбал, «Үзэмжит өгүүлэл»-д «Гайхамшигт сайхан үзэгдэл»-ийн дурдсан бүлгийн доторх үйл явдлыг монголын байдалд нийцүүлэн дэлгэрүүлэх, товчлох, нэмэх, орхих зэргээр нэлээд чөлөөтэй ажилласан тал харагдана. Жишээ нь, «Ертөнц дахин дөрвөн зүйлийн хүнд халдаж болохгүй. Хэрэв нэгэнт халдваас даруй таслан чадахгүй болдог тул тэр дөрвөн зүйлийн хүн аль вэ? хэмээвээс тойд, бумба, гуйланч, сул эр эм худалдаачин буюу. Дээд гурван зүйлийн хүн нь бас гайгүй. Эм худалдаачин хэмээгч дотор гаднахыг хутган явагч буй» гэх мэтээр бичсэн нь Бодоогийн нийгмийн үзэл бодолтой холбоотой шинэ нэмэлт мөн гэлтэй. Дуурайсан зохиолд нь ор байхгүй иймэрхүү нэмэлт заслага «Үзэмжит өгүүлэлд» мундахгүй тааралдана.

	«Үзэмжит өгүүлэл»-д «Гайхамшигт сайхан үзэгдэл»-ийн нэгэн адил Дорно дахины үргэлжилсэн үгийн зохиолын уламжлалын дагуу зохиолын агуулгыг базаж хураамжилсан, муу үйлийг жигшин буруушаасан, ёгтлон хошигносон, сургамжлан анхааруулсан шинжтэй олон цөөн мөр бүхий хорь шахам шүлэг байх бөгөөд цөм монгол өнгө аястай. Тэдгээрийн дотроос «Үзэмжит өгүүлэл»-ийн төгсгөлийн 24 шад шүлэг бол бүхэлдээ Бодоогийн яруу найргийн бүтээлийн санд шууд хамаарах зүйл мөн байна.

	Хоёр зохиолын энэ мэтийн ялгааг харьцуулан нягталж шүүн үзвэл хэдэн арваар гарах янзтай.

	Ардын уран зохиолч, академич Ц. Дамдинсүрэн агсан «Монгол уран зохиолын дээж зуун билэг оршвой» нэрт бүтээлийнхээ оршилд: «Ер нь монголын уран зохиолыг нэлэнхийд нь буюу ихэнхийг орчуулгын зохиол гэж европын эрдэмтэн нар хэлдэг заншлыг өөрчлөх цаг хэдийнээ болсон билээ. Эрдэмтэн Лауфер монголын уран зохиолыг «уламжилж давтах» уран зохиол гэж монголын уран зохиолын тухай номынхоо төгсгөлийн бүлэгт хэлсэн байна. Нарийвчлан хянавал тэр орчуулж уламжилж давтсан гэдэг зохиолын нэлээд нь жинхэнэ монголын зохиол байна... Арван наймдугаар зууны үеэс эхлэн хятадын сонгодог уран зохиол монгол хэлээр үлэмжхэн орчуулагдаж гар бичмэлээр дэлгэрч байв... Эдгээр зохиолын заримыг монгол үлгэрч, хуурч нар бүрэн цээжлээд шүлэглэн засаж хуурдан дуулж явах нь цөөнгүй болсон билээ. Ингээд зарим роман нь монгол оронд зохицон хувирч хятад эхээс танигдамгүй өөр болсон ч удаа байна» гэжээ.

	Төвд зохиолын орчуулгын нөлөөгөөр түүнийг дуурайсан монгол зохиол олон гарсан шиг хятадын сонгодог романы орчуулгын нөлөөгөөр түүнийг дуурайсан монгол зохиол бас цөөнгүй бичигджээ. Энэ нь монголын уран зохиолын түүхэн хөгжлийн төвшинтэй уялдаа бүхий үзэгдэл урсгал байсан болохоор тийм зохиолыг монгол зохиолчийн монгол бүтээл гэхээс өөр аргагүй. Бодоогийн энэ «Үзэмжит өгүүлэл» хэмээх зохиол бол мөн л тийм төрлийн зохиолын нэг буй заа.

	«Үзэмжит өгүүлэл»-ийг чухам хэдийд бичсэн нь тодорхойгүй. Зохиолын зарим баатруудын хоорондоо харилцсан. захидлын эцэст «Хэвт ёсны хоёрдугаар он» хэмээн цаг хугацааг заасан байна. Энэ бол аргын 1910 он даруй мөн.

	Зохиолд монголын ард түмний үндэсний эрх чөлөөний хөдөлгөөний үр дүнд 1911 онд Монгол орон Манж Чин улсын харьяанаас гарч тусгаар улсыг тунхагласан, Жавзандамба хутагтыг хаанд өргөмжлөн оны цолыг «Олноо өргөгдсөн» хэмээн зарласан, Богдын хүрээг Нийслэл Хүрээ гэж нэрлэсэн зэрэг чухал үйл явдлууд огт дурдагдсангүй. Тэгээд ч уг зохиолын гол үйл явдал өрнөж байгаа Монголын хамгийн том хотыг Нийслэл Хүрээ гэж нэрлэлгүй, харин Их Хүрээ буюу Халхын Түшээт хан аймгийн хүрээ хэмээн бичсэн байна.

	Нөгөөтээгүүр, Бодоо Богд хаант Монгол улс байгуулагдсаны дараахнаас нийгэм, улс төрийн амьдралд идэвхтэй оролцож, дэвшилт сонин хэвлэлд шүүмжлэл эргэцүүлэл бичиж нийтлүүлэх, сургуулийн багш, сонины сурвалжлагчийн ажил хийх, хувьсгалт бүлгэм зохион байгуулах зэрэг улс төрийн үйл ажиллагаанд илүүтэй анхаарал хандуулах болсон учир уран зохиолоор оролдох цаг зав төдий л элбэг байгаагүй болов уу.

	Эдгээрээс үндэслэн Бодоо энэхүү зохиолоо Богд Хаант Монгол улс байгуулагдахаас арай өмнө, өөрөөр хэлбэл, зохиолд дурдсан 1910 онд л бичжээ гэж тааварлаж болох мэт.

	«Үзэмжит өгүүлэл»-ийн төгсгөлийн шүлгийн эцэст «Угаас баялаг төрсөн Радна хэмээгчийн үлгэр энэ ину, урьдаас уламжилсан Сувдын цамцнаас төржээ» гэсэн шад буй. Үүнийг үзэхдээ анхандаа бид нийтлүүлэн буй «Шүрэн эрихний бүлэг» гэдэг энэ зохиолыг «Үйлийн чанарыг үлгэрлэсэн үзэмжит өгүүлэл» хэмээх томхон зохиолын зөвхөн нэг хэсэг буюу бүлэг нь юм байна. Үүний өмнө нь «Сувд цамц» гэсэн бас нэг бүлэг байсан бололтой. Тэгээд түүнээс «уламжилж» буюу залгаж бичсэн дараах бүлэг нь «Шүрэн эрихний» бүлэг юм байна гэж ташаа ойлгоод түүнийг сурвалжилж олохыг оролдож буруу замаар будаа тээх шахсан билээ. Гэвч бид эрэл сурлынхаа явцад Бодоогийн зохиосон «Уянгат шүлэглэл» хэмээх өөр нэгэн бүтээлийг нь олж үзсэн юм. Энэ «Шүлэглэл»-ээ зохиогч «Улаан сувдын эрих» гэж нэрлэсэн байна.

	Бодоогийн дээр дурдсан болон дурдаагүй бусад зохиол бүтээлийг Б. Ринчен, Ц. Дамдинсүрэн, Д. (X) Пэрлээ нарын зэрэг манай ахмад үеийн эрдэмтэд сайн мэддэг байсан боловч хувьсгалын үйл хэргээс урвасан ялт Бодоо хэмээгдэгчийн бүтээлийг мэдээлэх, хэвлүүлэх явдал улс төрийн хүнд ноцтой хэрэгт холбогдож болох тийм цаг, үе байсан тул эдүгээ хүртэл олны хүртээл болж чадалгүй удтал дарагдаж иржээ. Харин ил тод байдал, олон эшт үзэлд уудам чөлөө тавигдаж ардчилал өрнөж буй өнөөгийн нөхцөлд тэдгээрээс олдсон зарим нь уншигчдын гар дээр очих бололцоотой болж байгаа нь их л завшаан.

	Бидний хэвлүүлэн буй энэхүү зохиолын жинхэнэ гар бичмэл эх нь олдоогүй учир гагцхүү хожим сийрүүлэн бичсэн хуулбарыг нь баримтлан нийтлүүлж байна. Энэ нь хэдийгээр цэвэр сайн хуулбар боловч үг үсгийн алдаа мадаг мэр сэр тааралдаж байсан бөгөөд ялангуяа одоогийн бичгийн ба ярианы хэлэнд элбэг хэрэглэгдэхгүй болсон үг хэллэг нэлээд үзэгдэнэ. Иймд тэдгээрийг түүвэрлэн авч тайлбарлах шаардлагатай болсон байна. Бид тус хуулбарт санамсаргүй гаргасан ганц хоёрын зэрэг илэрхий мадгийг болгоомжтойёо зассанаас гадна уншигчдад дөхөмтэй болох болов уу гэснээс зохиолын баатруудын ярилцсан яриа, харилцсан захидлуудын үгсийг ялгаруулан хашилтад хийснийг эс тооцвол эх болгосон хуулбарыг өчүүхэн ч өөрчилсөнгүй кирилл үсгээр буулгав.

	Билэгт бичгийн хүний хувьд Д. Бодоогийн үлдээсэн бичиг дурсгалын өв нэлээд байх төлөвтэй бөгөөд тэдгээрийг олж илрүүлэн хэвлэн нийтэлж, судлан шинжлэх явдал монголын утга зохиолын түүхнээ түүний эзлэх байр суурийг тодорхойлоход нэн чухал ач холбогдолтой нь мэдээж. Үүнд манай уран зохиол судлаач, шүүмжлэгчид ч анхаарал хандуулах нь лавтай.

	Бид уран зохиолын судлалын мэргэжилтэн бус учраас эндэж алдсан байхад үл болох газаргүй. Харин уншигч, судлагч эрхэм нөхдөөс засаж залруулахыг гүнээ хүснэ.

	 

	ЛХАМСҮРЭНГИЙН БАТ-ОЧИР 

	ГҮМААШИРИЙН ЦЭРЭНДОРЖ

	 


ҮЙЛИЙН ЧАНАРЫГ ҮЛГЭРЛЭСЭН ҮЗЭМЖИТ ӨГҮҮЛЭЛ

	ШҮРЭН ЭРИХНИЙ БҮЛЭГ

	 

	Үзэсгэлэн өнгөт ертөнцийн цэцгийг үзэхүйд,

	Үйлийн чанарыг умартаж, сэтгэлийн гал бадрах боловч, 

	Үнэхээрийн санаандаа эргэцүүлэн бодож явбал,

	Үндсэн журамд юунаа харшлан сүйдмүй.

	Хувьд тухайлсан гэргий үзэсгэлэнгүй санагдан,

	Худал шуналаар нөхрийн журмыг сүйтгэвэл,

	Хурамхан биеийг алдахад хүрсний хойно,

	Худалч ертөнцийн мэхэд хүлэгдсэнээ мэддэг буй.

	Сайхан өнгө, үзэсгэлэн царай хэмээгч,

	Сайн хүнийг доройтуулах хуяг мэт атал,

	Савсаг санаа, сархдын хүчээр мунхарч,

	Сааргүй жаргалыг эдлэн, зовлонг дуудмуй.

	Орчлон хэмээгчийг мунхаг хуурамч хэмээн өгүүлсээр атал,

	Охид эмс шөнийн хэрэгт яахин умартаж буй.

	Осол цалгайгүй, хэрсүү мэргэн, ухаан төгс эрдэмтэн гээд,

	Ор хөнжил, шуналт сэтгэлийн улмаас доройтох нь инээдтэй.

	 

	Өгүүлэх ину: Энэ өдөр миний Шүрэн эрих хэмээх нэгэн товчтойхон үг хэлэхийг залуу дүү нар чихээ тавин сонсогтун.

	Урьд, Радна хэмээх нэгэн хүний багын нэр Үзэм. Халхын Түшээт хан аймгийн Хүрээнд нутагтай ажээ. Түүний эцэг нь Сайжрах. Бяцханаасаа Тарвагатайн газарт явж худалдаа хийдэг бөлгөө. Гэтэл нөхөр эм Янжиныг бие барсны хойно ганц энэ Радна хөвгүүн лүгээ үлдээд, тусгай хөвгүүн охин үгүй тул худалдаачин Сайжрах салж түвдэхгүй. Бас Тарвагатайд одож худалдаалах арилжааг гээвэл, өмсөж идэх хүрэлцэхгүй тул дэмий л хоринтоо санаж, арвантаа бодовч огоод аргагүй болж, даруй тэр долоон наст хөвгүүнээ дагуулан хамт явахуйд төдий уран аалийг баахан сургав. Тэр хөвгүүний насан хэдий бага боловч төрсөн нь үзэсгэлэн ариун, нүдэн хав хар бөгөөд хурц, шүд цагаан, уруул улаан, бичиг сурах, уншихад дуртай, цэцэн мэргэн нь хэнээс ч илүү, сэргэлэн ухамсар нь насанд хүрсэн эрсээс хэтэрхий тул олон хүн цэцэрлэгээс төрсөн хөвгүүн хэмээн дуудна. Хэн боловч алтан сувд хэмээн магтана. Худалдаачин Сайжрах хүний атгагаас болгоомжлон, өөрийн хөвгүүн гэхгүй, гагцхүү дотоод ач, ахын хүү гэнэ. Түүний ах Базар мөн Тарвагатайд явагч агсан ажээ. Баян Сайжрах хэдэн удаа явсан боловч Базар харин арван удаа явсан ажгуу. Тарвагатай зүгийн зам буудал, худалдааны зэрэгтэн цөм Базар лугаа үе улиран хуучин танилцсан тул өөрийн нэгэн гэр лүгээ адил байна. Угтаа ах Базар нь Сайжрахыг удирдан сургасан бөлгөө. Тэр үед Базарын бие хилстэй хэрэгт чирэгдээд, аж төрөх нь буурч, хэдэн жил явсангүйд тэдгээр танилын ард Сайжрахыг үзээд алин нь ч үл асуухааргүй цөм санаа татагдан зовних бөлгөө. Энэ удаад Сайжрах нэгэн хөвгүүнийг дагуулан авчраад Базарын бяцхан хөвгүүн хэмээхэд, бас ч төрсөн нь нэн үзэсгэлэн, ариун цэвэр бөгөөд хэлж үзэхэд гэгээн цэцэн болоход тэдгээр ард, түүний эцгийн урьд удаагийн танил найрыг санаж, эдүгээ хөвгүүний үе болсонд хэн үл хүндэлмүй.

	Түүнээс Радна хөвгүүн эцгээ дагаж хэдэн удаа явсанд цэцэн сэргэлэн, уран зөөлнийг сурч, худалдааны хэрэгт түмэн зүйлийг цөм төсөвлөхүйд эцэг нь тэсгэлгүй баярлаж, санаандгүй арван найман насанд хүрснээ, эцэг Сайжрах нь өвчин олж бие барав. Радна хөвгүүн нэгэн зэрэг уйлаад, аргагүй нулимсаа арчиж их хэргийг шийтгэн хүүрийг гээсний хойно, баахан ном уншуулж буян хийхийг хэлэлцэх хэрэггүй. Долоон долоо дөчин ес хоногийн дотор гадаад дотоод ураг төрөл цөм буяныг үйлдэж уйтгарлан гаслав.

	Тэр нутагт Санжид хэмээх нэгэн хүн буй. Шууд Раднаагийн шинэ хадам эцэг бөгөөд мөн ирж Раднаагийн бурханд зул хадаг өргөж, олонд өглөг өгөн, Сайжрах агсны ураг садан лугаа учран танилцаж өөрийн нөхөр хэмээн хэлэлцэхийн хооронд Раднааг дурдан, насан багад номхон бүтэмжтэй байсан ба эдүгээ ийм их хэргийг ганцаарын хүчээр төгсгөн чадав хэмээн магтан хэлэлцсээр гарснаа, нэгэн нь өгүүлрүүн: «Худ өвгөөн, эдүгээ эрхмийн охин мөн өссөн болой. Юунд энэ учирт тохиолдуулан холбоод түүний нөхөр эм үл болгоно. Раднаагийн аж төрөхүйд мөн сайн биш үү » хэмээвээс Санжид өвгөн хариу хэлсэнгүй салж гэрийн зүг явчивай. Олон ураг садан хүүрийг гээж хойдыг үйлдэж барсны хойно бас одож Раднааг шаардахад, Радна анханд дургүй байсан нь, хэдэн удаад хүрээд зөвшөөрөн ах садан нарыг үгийг дагаж жуулчийг ирүүлэн, Санжид өвгөний гэрт хэлэлцүүлрээ илгээвэл, Санжид хойш өгүүлрүүн: «Миний гэрт баахан заслага бэлтгүүлэхгүй юу. Нэгэн цагт яахин бүтнэ. Тэр ч байтугай бэлэвсрэлийн хэмжээ дүүрээгүй тул ёсонд харшилна. Үнэхээр авсугай гэвэл, нэгэн жил өнгөрсний хойно жич зөвлөсүгэй» хэмээснийг хойш ирж хэлснээ, Санжид түүний үгийн төв ёстойг Радна сонсоод мөн шамдсангүй бөлгөө. Харин санамсаргүйд нэгэн жил өнгөрснөө, Радна эцгийн хойноос буяныг үйлдэж бэлэвсрэлийг тайлаад дахин зуучийг зарж Санжид өвгөний гэрт хэлүүлрээ илгээсэнд, сая үгийг дагаж, хэдэн өдөр болсны хойно есөн бэлгийг бүртгэн хүргэж, түмэн ёсыг гүйцэтгээд шинэ бэрийг буулган авчрав.

	Цагаан зам нь улаан зам боловай. Өнгөт дээлийг өмсөж, олсон дээлийг тайлбай. Журмын асарт чимгийг өлгөж, зулын гэрэл басхүү дүрвэлзмүй. Хундага холбох цэцэгт хурим бүжиглэн төгсвэй. Заслын эдийг элбэг дэлбэг олохуйяа хялбар, гялбамал өнгөт ховор гэргийг эрэхүйеэ бэрх. Энэ үдшийн үүлний бороон жаргал цэнгэлд ханамуй. Маргааш өглөө хүн ирж баяр хиймүй.

	Энэхүү шинэ бэр хэмээгч Санжид өвгөний бага охин. Түүний нэр Мядагмаа хэмээмүй. Санжид өвгөний урагшид өгсөн хоёр охин цөм өнгөтэй ховор төрсөн учир, хүрээ хотын олон хүн магтаж нэгэн дуу гаргасан ану:

	 

	Саруул дэлхийд сайхан эхнэр олон боловч,

	Санжид өвгөний гэр дэх мэт сайхан өнгө цөөхөн,

	Сайхан төрсөн охин түүнийг хэн хүн авбал,

	Сайн төрд хааны авхайгаас дээр, хэмээжээ.

	 

	Ерийн үгэнд, «Худалдаа хийж эс олбол, ганц нэгнээс зовмуй. Аяа, сайхан эм эс олбол, нэгэн насанд зовмуй» гэдэг зүйлийг санаж Сайжрахын бие Санжид өвгөний охиныг сайхан хэмээн сонсоод бяцхан дор даруй бэлэг хүргэн хөвгүүндээ гуйн тогтжээ. Энэ өдөр буулган авч ирсэнд үнэхээр өнгө зүс хэтэрхий сайхан, түүний бие хоёр эгчээсээ нэн илүү ховор төрсөн тул, энэ хоёр хүн бус, нөхөр эмээс нэн арван хувь илүү өршөөл найртай учир шилэн цонхтой давхар байшингийн дээр хоёул төгс хослон сууна. Өглөө үдэш жаргалдан цэнгэлдэж, үнэхээр сууж босовч салахгүй, нойр зүүдэнд ч мөн нөхөрлөнө. Ийнхүү агсаар зовлонгийн өдрийг хүлчихүйд удаан, жаргалангийн цагийг өнгөрүүлэхүйд хурдан тул зун одож өвөл ирэн, удсангүй нэгэн жил өнгөрч, нэгэн өдөр Радна эцгээ байх үед Тарвагатайн газар хэдий чинээ авлага үлдээснийг санагалзаж, эдүгээ гурван жил илүү болтол очсонгүй хэмээн үдэш гэргий эмтэйгээ зөвлөж нэгэн удаа очсугай хэмээхэд, гэргий нь, анханд харин очвол зохино гэсэн бөлгөө. Хожимд хэдий чинээ хол замыг сонсоод амраг халуун нөхөр эм юунаа салж түвдэх ажээ. Санамсаргүй хоёр нүднээс нулимс цувруулж, Радна ч мөн салж түвдэхгүй тул, хоёулан нэгэн зэрэг сэтгэл өвдөн алслан одохыг орхив. Ийм болсон нь нэгэн удаа бус. Хоёр янагуудад жил өнгөрөх нь цаг өнгөрөхөөс хурдан мэдэгдэлгүй байсаар, бас хоёр жил өнгөрөв. Тэр үед Радна одсугай хэмээн санаа тогтоод гэргийгээсээ гадуур сэм бэлтгэж, ачаа хөсгөө засаад, нэгэн дээд сайн өдрийг сонгож, түүнээс таван өдрийн урьд сая гэргийдээ сонсгож өгүүлрүүн: «Ерийн үгэнд сууж идвэл, уул ч барагдана, хэмээжээ. Бид нөхөр эм хоёулан мөн хөрөнгө байгуулж гэр бүтээвэл зохих болой. Энэ нэгэн зүйлийн идэж өмсөх замыг гээвэл болно уу. Эдүгээ энэ хавар цагийн өдөр хүйтэн халуун тэгш, алс замд гарч явахгүй бас ямар цагийг хүлээнэ», хэмээсэнд, гэргий нь хориглон зогсоож чадахгүйгээ мэдээд, аргагүй асууруун: «Нөхөр, энэ удаа одохуйдаа хэдийд эгж ирмүй», хэмээвээс, Радна өгүүлрүүн: «Миний энэ удаагийн гадагш гарах нь маш аргагүйд болой. Сайн муу алин боловч нэгэн жилд эгж ирнэ», хэмээв. «Хожмын дахиж одохыг хичээх буй заа», хэмээсэнд, гэргий нь, тэндээс үзэгдэх өмнөх нэгэн их уулын модыг зааж, өгүүлрүүн: «Хойд жил энэ уулын модны мөчрийг хөхрөхүйд хүүгийн минь эгж ирэх хэмжээ дуусмуй» хэмээн хэлж бармагц бороон орох мэт нулимсан асгаруулав. Радна дээлийн ханцуйгаар нулимсыг арчихуйд санамсаргүй өөрийн нулимсан нь сувдан хэлхээ тасарсан мэт асгарав. Хоёр этгээдийн хагацахдаа гаслан, салахдаа зовнин эмгэнэх гашууныг нэгэн үгэнд барахуйяа бэрх. Тавдугаар өдөрт хүрсний хойно нөхөр эм хоёулан энэлэн шаналан, гашуудан тэврэлдэн нэгэн шөнө сул хэлэлцэж бяцхан ч унтсангүй, таван цагийн үед Радна даруй босож дээл хувцсаа өмсөөд өвөөгийн үлдээсэн алтан сувдын бөөртэй улаан шүрэн эрихийг гэргийдээ өгөөд биедээ гагц уг үнэ, мөнгө зоос, авлагын данс бичиг, дээл хувцас, хөнжил дэвсгэрийг авч, бас хүнд хүргэх бэлгийн юмыг бага зэрэг аваад, угаас хоёр зарц байсан тул нэгэн залууг өөрөө дагуулан, үлдсэнийг гэртээ үлдээж, бас Дулам хэмээх нэгэн охиныг « гагц Мядагмаагийн дэргэд зарагдан наадтугай, хол ангижирч болохгүй» хэмээн захиж дуусгаад, бас гэргийн зүг өгүүлрүүн: « Хүү минь, сэтгэл тавьж аж төрөгтүн. Энэ газрын хөнгөн нимгэн дүү нар цөөнгүй. Чиний төрсөн нь бас сайхан. Битгий үүдний гадна гарч илрэн, салхиныг өдөөж, галыг үлээ» хэмээвээс, гэргий нь өгүүлрүүн: «Аяа, хүү минь, сэтгэлээ сул тавьж хурдан очоод, хурдан ир», гэж хоёулан нулимсаа арчиж салалцав.

	 Тэндээс Радна замын гудас өдөр бүхэн сэтгэлдээ гэргийгээ санан, ужиг дургүй хоёр сар шахам явж, нэгэн өдөр Тарвагатайн газарт хүрээд зочдын буудалд буусанд тэдгээр олон хуучин танилууд цөм ирж учран, Радна бэлгийн юмыг хуваан хүргэсэнд айлын ард дарс, ногоо бэлтгэн өнөө энд цайлан, маргааш тэнд будаалан агсаар тавин өдөр чөлөө эс олов. Раднаагийн бие нь алс холын уужим замд зовж зүдэхийг хүлээн энд хүрч ирээд, бас идээн ундаан харшилж суулгах өвчин олоод өдөр бур эмч залан судас бариулан, эм уугаад, намар барагдсан хойно сая эдгэж худалдаа хийхийг нэлээд саатсан тул нүдэн үзсээр нэгэн жилд эгж харих чадалгүй болов. Радна хэдий гэрээ мөрөөдөн санах нь их боловч нэгэнт өдөр нэлээд удсан тул сэтгэл улам сул болов. Үүнийг түр дурдахыг байсугай.

	Тэндээс гэргий нь Мядагмаа тэр өдөр эр юугаан захиаг хүлээснээс хойш үнэхээр хэдэн сар болтол нүдэн нь үүдний гадагш үзсэнгүй, хөл байшингийн дор буусангүй, бараг сүүдэр хөдлөх чөлөөгүй, хуучин жил барагдаж шинэ жилд ойртсоноо, гэр бүр, өрх тутам үймэлцэн цуугилдан шинийн нэгэн болж, амьтан бүр олон гэр хотлоор баясан жаргах дуун дуурсан, нөхөр эмүүд ханилан зугаацаж хэсэн, найр наадмын хөгжим зүг зүгээс сонстон аху эл дүрмийг Мядагмаа үзээд сэтгэл эвдрэн нөхрөө мөрөөдөн санаж, тэр нэгэн шөнө үнэхээр машид уйтгарлан гаслав. Үнэхээр хуучин жил баравч зовлон барахуйяа бэрх, хавар эгэвч хүн эгээгүй. Харин чөлөө эл хульд гасалж, хатгамал саатай дээлээ үзэхийг үл дурлана. Манагаар нь цагаан сарын шинийн хоёрын өдөр болж зарц охин Дулам нь эзэн ахайдаа «Үүд гарч, чөлөө гудасын олон хөгжимтэйг үзэн уйтгараа сэргээтүгэй» хэмээн шаардсанд, Мядагмаа өнгөрүүлж чадсангүй, өмнө үүдэнд ирээд хаалгаа нээлгэж гадагш үзвэл, тэр өдөр зам зээлд үнэхээр их л хөгжимтэй, Мядагмаа өгүүлрүүн: «Өдий чинээ хүмүүс зүүнээ одон, баруунаа зорчих бөгөөтөл, нэг ч дулдуйчин үзэгдэхгүй. Хэрэв явж байх аваас дуудан авчраад нөхөр хүүгийн мэдээг үзүүлбэл мөн сайн билээ», хэмээснээ Дулам өгүүлрүүн: «Энэ өдөр хэмээгч цагаалах өглөө, хүн бүр сул наадах өдөр, хэн гарч төлөг үзнэ. Таван өдрийн дотор нэгэн зурхайч дуудан авчирч төлөг үзүүлсүгэй» гэв. Шинийн дөрөвний өдөр өглөөний цай уусны хойно Дулам гадагш гарч нэгэн зурхайч дуудан авчирч үзүүлбэл: «Явдлын хүн замын гудас буй. Алт мөнгө олз нь зуун хувь ашигтай. Хорин нэгэн хоногт лав мэдээ ирж, хаврын сүүл сараас нааш хэрхэвч ирнэ. Замд сайн явна» гэсэнд Мядагмаа гурван лан мөнгө хадагтай барьж зурхайчийг явуулаад тэнгэр газаргүй баярлан суув.

	Үүнд, аливаа хүн эрэлтгүй болбоос харин ч сэтгэл баахан амар, нэгэнт эрэн сууваас даруй мунхаг сэтгэлээр алмайдан сайн цаг мөчийг ч өнгөрүүлэхүйеэ бэрх болно.

	Мядагмаа гагц тэр зурхайчийн үгийг итгэсэн учирт нэгэн сэтгэлээр эрээ эгж ирэхийг санан түүнээс хойш цаг бүр өмнөд үүдэнд гарч баруун зүүн хоёр этгээдийг ширтэн үзсээр гурван сарын шинэд болж уулын модны мөчир хөхөртөл баахан ч мэдээ олсонгүй. Мядагмаа нөхрийн мордох үеийн болзоог санаж сэтгэлийн дотор нэн яаран нэгэн өдөр хэдэн удаа гадагш бараа харахуйд мөн ч хэрэг гарах зүй тул нэгэн хувь үзэсгэлэн залууст учрав.

	 

	Хувь байвал мянганы газар ч харилцан учирч чадна,

	Хойрго болбоос нүүр тулалцавч харилцан үл тохиолдоно.

	 

	Энэ гоо хээнцэр залуу хэн бэ гэвэл, үзсээр тэр газрын хүн бус, дөрвөд аймгийн Ховд хотын хүн ажгуу. Нэр Балбар. Сая гучин хоёр настай. Төрсөн нь маш үзэсгэлэн. Хэдий Раднаагаас илүүгүй боловч мөн түүнээс дордохгүй. Энэ Балбарын эцэг эх нь мөн хамт өнгөрсөнд хоёр гурван мянган лангийн үнэ зоос авч Хүрээнд ирээд торго магнагийн зүйлийг авч буцна. Жил бүр хоёр удаа явдаг бөгөөд түүний буусан газар хотын дотор буй. Гэнэт энэ өдөр гэрийн мэдээг асуусугай хэмээн явахуйд, түүний учрах хүн Раднаагийн гудамжинд байх тул түүгээр оров. Гэтэл нэгэн оройвч малгайн өмнөд дээр цагаан эрдэнэ чулуу шигтгэсэн нь холоос гялалзан, бор ногоон торгон дээл нь алсаас тунаран, бүдүүн алтан товч холоос үзэгдэхүйд, энэ бас Раднаагийн ерийн өмсөж явах лугаа адил ба алхах гишгэх нь нэгэн тул Мядагмаа холоос үзэж нөхрөө эгж ирэв хэмээн санаад үүднээс гарч лавлан үзэхүйд, Балбар гэнэт хаалганаас нэгэн насан залуу сайхан эхнэр гарч ирээд нүдний цэцгийг салгахгүй биеэ ширтэхийг үзээд, лав биедээ дурлав хэмээн санаж эхнэрийн зүгт нүдээ нэгэнт хандав. Мядагмаа нөхрөө бишийг үзээд хоёр хацар нь ув улаан болж яаран үүдээ таягдаад гэртээ гүйн орж суусанд зүрх нь басхүү түг түг түгшиж зогсохгүй. Тэндээс Балбарын нэгэн хэсэг хурц сүнсэн эхнэрийн нүдний гэрэлд тээглэгдээд, буудалдаа эгж баахан ч умартан чадахгүй, дотроо санаруун: « Тэр дэх эм хэдий баахан үзэсгэлэн боловч яахин энэ эхнэрийн хагаст хүрч чадна. Эдүгээ нэгэн найртай мэдээ нэвтрүүлсүгэй хэмээвээс, бас орж болохгүй. Хэрэв түүнийг нэгэн шөнө өвөрлөж чадвал хэдий эдгээр уг мөнгөө сүйт, гэвч гэмгүй» хэмээн шүүрээн алдаж хэдэнтээ санаж, гэнэт тэр гудамжны баруун үзүүрт суусан нэгэн хадаг худалдах Думаа хэмээх хөгшин хүүхэн лүгээ хуучин танилцсан бөлгөө. Тэр хүүхний ам ханшаар хурц уран бөгөөд бас ч өдөр бүр зээл тойрон явах тул аль гэрийг үл таних бээр үгүй. Түүн лүгээ зөвшвөөс лав нэгэн учир гармуй за хэмээн санаад, тэр нэгэн шөнийг урваж ирэн, хөрвөж очин тачаадан хэвтэж арайхан өнгөрүүлэв. Жич өглөө эрт босож хэрэг буй хэмээн хүйтэн усаар нүүр гараа угаагаад нэгэн зуун лан мөнгө, хоёр их өлгий алт авч яаран сандран хотоос гарч ирэв.

	 

	Энэ нь эдүгээ амьдын жаргалыг эрэхийг хүсэвч

	Эрхбиш үхэхийн цагийг харгалзвал зохино хэмээгч болой.

	 

	Балбар хороонд орж шууд Думаа хүүхний үүдийг тогшихуйд хүүхэн үсээ сагсайлган галын захад суухад үүдээ тогшихыг сонсоод «Хэн бэ» хэмээн асуувал: «Ховдын Балбар байна» хэмээмэгц яаран үүдээ нээн оруулж өгүүлрүүн: « Хөгшин би биеэ угааж арилгаагүй тул аясгүй ёслохгүй. Эрхэм хүүгийн боссон нь юунд ийм эрт амуй. Ямар эрхэм явдал буй» хэмээснээ, Балбар өгүүлрүүн: «Тухайлан ирсэн тул хэрэв оройтвол тохиолдохгүй болуузай хэмээсэн болой» гэвэл, Думаа өгүүлрүүн: «Хөгшний биеийг харгалзан тэтгэж баахан хадаг авсугай гэв үү» гэвэл, Балбар өгүүлрүүн: «Хадаг мөн авна. Бас өөр чамайг харгалзах их хэрэг буй» гэсэнд, хүүхэн өгүүлрүүн: «Хөгшний бие энэ нэгэн зүйлийн арилжаанаас өөр зүйлийг огт төсөвлөхгүй боловч эрхэм хүүгийн ямар захиа буйг сонсох дуртай» гэхэд Балбар даруй ханцуйнаасаа мөнгө гаргаж боодлыг нь тайлаад аяганы ширээн дээр орхиж өгүүлрүүн: «Энэ нэгэн зуун лан цагаан мөнгийг ижий эх хураан авсан хойно сая хэлнэ» гэвэл, хүүхэн өндөр богиныг үл мэдэх тул юунаа авах вэ. Балбар өгүүлрүүн: «Лав чамлах нь буй за» гэж яаран бас шав шар хоёр өлгий алтыг гаргаж мөн ширээний дээр тавиад өгүүлрүүн: «Энэ арван лан алтыг хамтаар өргөсүгэй. Ижий эх хэрэв бас үл авбал даруй зоримгоор түлхэх болой. Энэ өдөр би ирж чамд өргөв. Чи надаас гуйсан нь бус, гагц энэ нэгэн их хэргийг авгай танаас бусад хүн бүтээж чадахгүй, тийнхүү тухайлан гуйхаар ирэв. Хэдий хэргийг эс бүтээвч энэ алт мөнгийг та дураараа хэрэглэ. Би дахин гэртээ аваачихгүй. Балбар би тийм өчүүхэн чанарт хүн биш» гэв.

	 

	Үүнд, үзэх мэргэд, эрхэм танууд үз.

	Эртнээс эдгээр юмыг хэн үл хэрэглэв.

	Эмгэдийн алин нь зоосонд ховдоггүй вэ.

	Энэ мэт шар цагаан юмыг үзээд гал нь яахин үл бадрах ажээ.

	 

	Тэр үед хүүхэн нүүр дүүрэн инээх байдал гаргаж өгүүлрүүн: «Эрхэм дүү хөгшин эгчийнхээ биеийг битгий буруушаа. Би нэгэн насанд бусдаас гэгээн тодорхойгүй эдийг үсний төдий ч авсангүй бөлгөө. Энэ өдөр эрхэм хүүгийн захиаг хүлээж, түр үлдээсүгэй. Хэрэв хүчин гарган эс чадвал, уг хэвээр гэдрэг барьсугай» хэмээн хэлж бараад алтан өлгийг мөнгөний боодолд хийж боогоод хөгшин биеийн сүнс хоргодох болов уу гэж авдартаа хийж цоожилсны хойно өгүүлрүүн: «Хөгшний бие эрхэм хүүгийн хишигт мөргөхгүй. Чи ямар зүйлд эгчийгээ хэрэглэхийг хэлтүгэй» хэмээснээ, Балбар өгүүлрүүн: «Эдүгээ түргэлэн нэгэн зүйлийн амийг аврах эрдэнийг эрсүгэй гэвэл нэг ч газарт үгүй, гагц энэ гудамжны нэгэн гэрт буй тул тухайлан ижий эхийг гуйж зээлүүлэхээр илгээсүгэй хэмээмүй», гэвэл хүүхэн амаа дарвайн, арзгай шар шүдээ гарган, хөх цэнхэр нүдэндээ нулимс гүйлгэнүүлж инээн өгүүлрүүн: «Энэ бас сонин. Эгч чинь энэ гудамжинд арван жил илүү суутал амийг аврах ямар эрдэнэ буй хэмээхийг ер эс сонсов. Хүү минь чи хэл, эрдэнэ нь хэний гэрт буй» гэвэл, Балбар өгүүлрүүн: «Миний таних Буянт иргэний дэлгүүрийн эсрэгт орос янзын өндөр давхарлаг модон гэрт буй» хэмээснээ, хүүхэн нэлээд удтал бодоод өгүүлрүүн: «Тэр хэмээгч энэ газрын баян Раднаагийн гэр, эр нь гадагш гарч худалдаа хийж нэгэн жил болов. Гагц эмс охид нь гэртээ буй» хэмээснээ, Балбар өгүүлрүүн: «Миний амийг аврах эрдэнэ хэмээгч чухам түүний гэрийн эхнэр болой» гэж даруй нүүрээ хүүхний биеийн ойр дэвшүүлэн аваачиж, түүний зүг сэтгэл зүрхээ уудлан ийм тийм хэмээн хэлсэнд хүүхэн сонсоод яаран толгойгоо гудайж өгүүлрүүн: «Энэ хэрэг их л бэрх. Радна энэ эхнэрийг шинэхэн авч таван жил болоогүй. Нөхөр эм хоёулан харилцан хагас алхам ч салахгүй бөлгөө. Гагц аргагүйдээ гадагш гарчээ. Тэр бяцхан эхнэрийн хөл давхраас буухгүй, маш төв зоригтой, бат чигтэй. Тэр Раднаагийн зан нь хөдөлбөргүй бөгөөд маныг зэвүүрхэх тул эгчийн чинь хөл үүдний дор нь гишгэсэнгүй. Адагтаа тэр бага эхнэрийн нүүрийг танихгүй бөгөөд яахин энэ хэргийг хүлээн авч болно. Эгчийн чинь буян нимгэн тул мөнөөхөн шагнасныг шингээн чадахгүй болов» гэвэл, Балбар тэр үгийг сонсоод сандран мэгдрэн хоёр өвдгөөр сөгдөж: «Эгч минь ээ, энэ Балбарын амь цөм эгчийн гарт буй. Чи эрхбиш нэгэн сонин арга үүсгэж миний хэргийг бүтээ. Миний энэ амийг аварсан цагт бас цагаан мөнгө зуун лангаар хариулсугай. Хэрэв басхүү түлхвээс эдүгээ даруй үхсүгэй» гэхэд, хүүхэн маш сандарч байн байн: «Мөн, мөн, хөгшин хүүхний биеийн буяныг битгий бууруул, хүү минь дээш босогтун. Эгчид чинь хэлэх үг буй» гэхэд, Балбар сая босож гараас нь базалж өгүүлрүүн: «Ямар уран арга буйг түргэнээ сургах болов уу» хэмээснээ, хүүхэн өгүүлрүүн: «Энэ хэргийг алгуураар туурвиж, гагц бүтэхийг эрэх буй за. Жил сарыг хэлэлцэж болзоо тогтоож болохгүй. Хэрэв өдөр цаг хугацаатай бол хөгшний бие захиаг дагахад маш бэрх» хэмээснээ, Балбар өгүүлрүүн: «Хэрэв үнэхээр бүтэх хэрэгтэй бөгөөс хэдий нэгэн хэдэн өдөр удавч гайгүй. Гагц арга юунаас үүднэ» хэмээвээс, хүүхэн өгүүлрүүн: «Маргааш өдөр эртдэж болохгүй, оройтож мөн болохгүй, өглөөний цай уусны хойно бид хоёул Буянт иргэний дэлгүүрийн үүдэнд хамт уулзсугай. Балбар чи баахан мөнгө авчран гагц надтай худалдаа хийнэ гэвэл тэр үед өөрөө учир гарч ирнэ. Харин эгчийн чинь энэ хоёр хөл Раднаагийн үүднээ алхан орж чадвал даруй хонгор хүүгийн минь завшаан болой. Эрхэм тэндээс даруй буудалдаа оч. Битгий түүний гэрийн өмнө эргэц. Хэрэв эргэцвэл хүнд сэрдэгдээд их хэргийг саатуулах болно. Гурван хувийн ташрамыг олбол хөгшний бие даруй одож үг нэвтрүүлье» хэмээсэнд, Балбар: «Эрхмийн захиаг хичээнгүйлэн дагасугай» хэмээж гүнээ мэхийн амарчлаад баяр баясгалантай үүд гарч одов.

	Үүнд, тэр өдөр өнгөрөөд маргааш өдөр болсон хойно Балбар биеэ засан шинэ дээл өмсөөд хоёр гурван зуун лан мөнгө авч нэгэн ихээхэн вааданд агуулаад бага хүүхдээр үүрүүлэн дагуулж Буянт иргэний дэлгүүрийн өмнө ирээд эсрэг дэх айлын зүг үзвэл үүдийг яг хаажээ. Даруй пүүст орж цаасан тамхи асаан аваад үүдэнд нь зогсож зүүн тийш хандан үзвэл, баахан ч удсангүй Думаа хүүхэн нэгэн хайрцгийг үүрч ирэхүйд Балбар дуудан зогсоож «Энэ хайрцаг дотор юун бэ» хэмээвээс, хүүхэн өгүүлрүүн: «Элдэв зүйлийн юм ба их бага торгон хадаг хийгээд алтан бөлзөг, охидын ээмэг зүйл буй, эрхэм хэрэглэх буюу» хэмээснээ, Балбар: «Гарган үзээд хэрэглэх юм байвал худалдаж авсугай» хэмээсэнд, хүүхэн дэлгүүрт ороод дэлгүүрийн эзний зүг ёсолж, даруй хайрцгаа нээснээ дотор нь үнэхээр сувд эрдэнэ шигтгэсэн охидын алтан ээмэг, алтан бөлзөг ба их бага зүйл зүйлийн торгон хадаг цөм янз янз сайн, бас эрдэнийн чулуу шигтгэн суулгасан оройвч малгайд хадах сайхан цэцгүүд нарийн сайн урласан нь сэтгэлийг хөдөлгөнө. Өнгө гэрэл нь нүд гялбана. Балбар хэдэн маш цагаан бүдүүн сувд шигтгэсэн ээмэг бөлзгүүдийг сонгож, арван илүү торгон хадагтай хамт тавиад: «Би эдгээрийг цөм авна» гэсэнд, хүүхэн тэдгээр зүйлийг ширтэн үзэж өгүүлрүүн: «Эрхэм хүү авсугай» гэвэл цөмийг автугай. Өчнөөн юмны үнэ гаргахаас эмээхгүй буй за» гэсэнд, Балбар санаа ухаан авч ваадангаа нээж тэдгээр мөнгөө цайтал дэлгэн зэрэгцүүлж их дуугаар өгүүлрүүн: «Өдий чинээ мөнгө буй бөгөөтөл чиний эдийг авч чадахгүй юу» хэмээв. Тэр үгийн дараа зээлийн сул эрс долоо найман хүн цугларан ирж пүүсийн өмнө зогсон үзнэ. Хүүхэн өгүүлрүүн: «Эгч чинь наадаж хэлэв. Эрхэм хүү эгчээ битгий доромжил. Мөнгөө хурааж аваад надаас худалдан авсан юмны үнэ зоосыг шударгаар өгвөл барав» гэж нэгэн этгээдийн ац хэмээсэн үнэ нь их, нэгэн этгээдийн өгсөн үнэ нь бага, хоёр этгээд харилцан тэнгэр газрын хэртэй зөрөлдөв. Үнэ ац гэх нь огтхон ч буурахгүй, Балбар бас юмыг гартаа барьж тавихгүй бөгөөд бас үнэ нэмэхгүй, зоригоор гудамжинд зогсож зүйл зүйлээр урвуулан хөрвүүлэн, үнэн худлыг нь ялган, хүнд хөнгөнийг нь бодон нарны гэрэлд гялбалзуулахуйд гудамж дүүрэн хүн цугларч байн байн сайшаалдмуй. Хүүхэн бархиран өгүүлрүүн: «Авбал даруй ав. Эс авбал даруй байтугай» гэхэд Балбар: «Юунд үл авах вэ» хэмээн агсран хэлж хоёул бас нэгэн зэрэг ихэд тэмцэв. Үнэхээр чанга дуун, хатуу үгээр үнэ булаалдах учирт алтан гэрийн сайхан хүнийг цочоов. 

	Мядагмаа гэрийн өмнө цуугилдахыг сонсоод санамсаргүй хаалганд алхан ирж, шагайж үзвэл сувд тана ба алтны гэрэл гялтганаж, эрдэнийн өнгө гялбан ,маш бахархалтай. Бас үзвээс нэгэн хөгшин хүүхэн худалдааны хүнтэй үнэ булаалдан тогтохгүй тул даруй Дуламыг дуудаж «Тэр хүүхний эдийг авчирч үзсүгэй» хэмээхүйд Дулам захиаг дагаж үүдний өмнө очоод Думаа хүүхний дээлээс нэгэнт татаж; «Манай ижий чамайг зална» гэсэнд хүүхэн зоригоор «Хаа, хэний гэрт вэ» хэмээн асуувал, Дулам өгүүлрүүн; «Эсрэг дэх Раднаагийн тэр мөн» гэсэнд хүүхэн сувд, тана, алт, хадаг зүйлийг Балбарын гараас нь булаан аваад яаран хайрцагтаа хийж хөгшний бие: «Чамтай зууралдах төчнөөн чөлөөгүй» хэмээснээ Балбар: «Үнэ баахан нэмсүгэй, худалдаж өгнө үү» гэвэл, хүүхэн уурлаж «Худалдахгүй, худалдахгүй. Чиний энэ мэт үнэд би яахин худалдаж болно» хэмээн нэгэнтээгүүр хэлэх бөгөөд нэгэнтээгүүр хайрцагтаа агуулж боогоод даруй одохуйд Дулам: «Би эмгэн авгайн төлөө барьж явбал ямар» гэсэнд хүүхэн «Байтугай» хэмээн толгой ч эгэхгүй шууд эсрэг дэх айлын үүднээ орж очив. Балбар дотроо сэмээр баярлаж мөнгөө хураан аваад пүүсийн ардаас салж буусан газартаа одов.

	Дулам охин Думаа хүүхнийг удирдан давхарт гарч Мядагмаад уулзуулснаа хүүхэн эхнэрийг үзээд: «Үнэхээр тэнгэрийн хувь болой. Залуу Балбарын сэтгэл мунхруулсан нь буруугүй ажээ. Хэрэв би эр болсон бөгөөс мунхрах болой» хэмээн дотроо санаад: «Хөгшин бие хэдийнээс эрхэм дүүгийн цэцэн мэргэнийг сонсоод гагц золгон чадах хувьгүйдээ хорсох бөлгөө» хэмээсэнд Мядагмаа асууруун: «Авгай чиний алдар хэн буй» хэмээвээс: «Эгчийн чинь алдаршсан нэр Думаа. Энэ гудамжны баруун үзүүрт сууна. Ахай лугаа мөн зэрэгцээ байх гэр болой» гэвэл, Мядагмаа өгүүлрүүн: «Чи өнөөхөн төчнөөн юмаа юунд үл худалдана» хэмээснээ хүүхэн инээн өгүүлрүүн: «Үл худалдах бөгөөс хөгшний бие хараахан авчирч юу хийнэ. Гагц элэглэх нь, тэдгээр өчүүхэн ард үзсээр сайхан төрөөд эдийг үл танихад болой» хэмээж даруй дэвсгээ нээн хэдэн зүйлийн ээмэг, бөлзөг гаргаж тэр эхнэрт өгч үзүүлэн өгүүлрүүн: «Ахай чи үз. Ийм чимэгт хүний хүчин мөн нэлээд сүйдсэн болой. Тэдний үнэ өгөх нь даанч зохихгүй. Хөгшний биеийг яахин худалд хэмээх ажээ». гээд бас хэдэн сайн торгон хадаг барьж өгүүлрүүн: «Энэ мэт тэргүүн зэргийн хадгийг тэд бас танихгүй болой» гэсэнд Мядагмаа үнийг нь асуугаад хариу үнийг сонсож даруй өгүүлрүүн: «Үнэхээр чи яахин худалдах аж» хэмээснээ хүүхэн өгүүлрүүн: «Бас их гэрийн дотоод ахай нарын үзсэн нь олон, таних нь үлэмж. Эр хүний мэдлээс арван хувь илүү» гэв. Мядагмаа Дуламыг дуудаж «Цай авчир» гэхэд хүүхэн өгүүлрүүн: «Цай уухгүй. Миний бие нэгэн чухал хэргээр баруун зээлд очсугай хэмээн явтал, тэр хүнд учраад нэлээд удтал зууралдав. Үнэхээр бүтэхгүй худалдаа хэрэгт саад хийсэн болой. Энэ хайрцгийг оньстойгоор энд орхиж ахайг зовоон хадгалуулсугай. Хөгшний бие өнөө очоод баахан удмагц даруй ирнэ» хэмээн хэлж бараад салж одохуйд Мядагмаа Дуламыг дуудаж тэндээс үдэн буулгасанд үүднээс гарч баруун тийш очвой. Мядагмаа тэр нэгэн хэдэн зүйлийн эдэд сонирхоод гагц хүүхний ирэхийг хүлээж үнэ хэлэлцсүгэй хэмээхүйд нэгэн дараагаар таван өдөр ирсэнгүй. Зургаадугаар өдөр болсон хойно үдээс хойш гэнэт нэгэн зэрэг их бороон оров. Борооны чимээ хараахан шуугихыг зогссонд сонсвол үүд тогших чимээ гарна. Мядагмаа Дулам охиныг дуудаж үүдийг нээлгэхүйд үзвэл, Думаа хүүхний дээл хувцасны хагас нороод нэгэн хагархай шүхэр барьж ирэхүйдээ амандаа хэлэх нь:

	«Тухирч эгүүлдэн бороолохыг хүснэ» 

	 

	гэгч мэт болов хэмээн шүхрээ байшингийн шатын дор түшүүлэн тавиад давхарт орж ёслон, ахуйд урьд үдэш батыг алдав хэмээн өгүүлснээ Мядагмаа яаран хариу ёсолж: «Энэ хэдэн өдөр хааш очив» хэмээсэнд: «Миний бяцхан охиноос нэгэн зээ хөвгүүн төрсөн тул хөгшний бие үзэхээр очсоноо хэдэн өдөр түүгээр оролдуулж энэ өглөө сая тавьж илгээв. Гэтэл замын дунд бороонд тохиолдоод нэгэн танилын гэрээс шүхэр зээлж авбал бас хагархай нь олдов» хэмээсэнд Мядагмаа өгүүлрүүн: «Авгай танд хэдэн хөвгүүн охин буй?» хэмээвээс хүүхэн өгүүлрүүн: «Гагц нэгэн хөвгүүндээ бэр авч өгөв. Охин харин гурав буй. Өнөөхөн хэлсэн энэ нь гуравдугаар охин болой. Балдан няравт бага эм болгон өгчээ. Одоо таны хойд гудамжинд дэлгүүр пүүс гаргана» хэмээсэнд мөн Мядагмаа өгүүлрүүн: «Чиний охид олон тул хэрэг болгохгүй болой. Манай энэ газарт нэгэн нөхөр нэгэн эмд цөөхөн хэмээн бус газрын хүнд бага эм болгон өгнө үү?» хэмээснээ хүүхэн өгүүлрүүн: «Ахай та үл мэднэ. Бус айлын хүн боловч харин найртай, хэдий бага эм боловч түүний их эм нь гагц гэртээ сууна. Миний охин пүүст сууж зарц, худалдааг захиран нэгэн адил жаргана, хөгшний биеийг очих бүр эрхэм зочин болгож хүндэлнэ. Баахан ч умтгайлахгүй. Эдүгээ нэгэн хөвгүүн төрсөнд нэн илүү болов» хэмээвээс Мядагмаа өгүүлрүүн: «Мөн ч буянаар сайн газар тохиолдсон болой.» хэмээн хэлж гүйцмэгц Дулам цай хүргэж ирсэнд хоёулан цай уусны хойно хүүхэн өгүүлрүүн: «Энэ өдрийн их бороонд хэрэггүй хөгшний бие аясгүйгээр ахай таны хавчаар татуургыг гарган үзэж нэгэн хэдэн янзыг тэмдэглэн авсугай хэмээнэ» гэвэл Мядагмаа өгүүлрүүн: «Мөн энгийн эд тул чи битгий элэглээрэй» гэж түлхүүрээ аваад авдраа нээж нэлээд олон хавчаар, татуур зүйлийн юмыг гаргасанд хүүхэн үзээд гайхан шагшиж зогсохгүй өгүүлрүүн: «Ахайд энэ, зэргийн сайн эд байх тул хөгшний юмны алиныг нь тоох вэ» гэсэнд Мядагмаа өгүүлрүүн: «Авгай чи ямар үг хэлнэ. Би хараахан чамаас нэгэн үнэн үнэ асуусугай хэмээх болой» гэвэл хүүхэн өгүүлрүүн: «Ахай нар бол сайн эдийг таних нь болой. Хөгшний биеийг илүү хэлүүлж яахин» гэхэд Мядагмаа юмаа хураагаад хүүхний хайрцагтайг гаргаж ширээний дээр тавиад түлхүүрийг нь хүүхэнд өгч өгүүлрүүн: «Авгай чи хайрцаг дахь юмсаа өөрөө байцаан үз» гэсэнд хүүхэн өгүүлрүүн: «Ахай харин хянамгай болов» хэмээгээд төдий хайрцгаа нээж аливаа зүйлийг дараалан гаргасанд Мядагмаа үнийг асуувал цөм дэмий хол очихгүй, хүүхэн мөн огтхон ч булаалдахгүй. «Ийнхүү өгвөл үнэхээр ичихгүй, хэдий баахан үнэ бууравч мөн дуртай өгнө» хэмээсэнд, Мядагмаа өгүүлрүүн: «Гагц нэгэн зүйлд нүдний дор үнийг гүйцэтгэн өгч чадахгүй. Урьдаар хагасыг нь өгөөд үлдсэнийг нөхрөө эгж ирэхүйд жич гүйцэтгэн өгсүгэй. Тэр ч мөн хэдэн өдрийн дотор хүрч ирэх болов» хэмээсэнд хүүхэн өгүүлрүүн: «Хэдий хэдэн өдөр удавч мөн гайгүй. Гагц үнэ зоосонд нэлээд найр тавьсан тул мөнгөний сайны нь өгөх болов уу» хэмээснээ Мядагмаа өгүүлрүүн: «Тэр ч мөн бага хэрэг» хэмээж даруй сэтгэлдээ таарамжтай хэдэн зүйлийн чимэг ба жич хадаг сэлтийг хамтаар хураан аваад Дуламыг дуудан «Бэлхэн дарс авчирч авгайд уулга» хэмээхүйд хүүхэн анх удаад «Яахин зовоовоос болно» хэмээн өгүүлснээ Мядагмаа өгүүлрүүн: «Сул цаг энгийн өдөрт авгай чиний энд ирж над лугаа зугаа хэлэлцэхийг олохуйяа бэрх.  Чи хэрэв зөвшөөрвөл урдад ирж явалцах болов уу» хэмээвээс хүүхэн өгүүлрүүн: «Эрхэм ахайн ноёноо үгүйд уйтгарлан хань татах нь зөв. Хөгшний гэрт цуугиан цурхираан их. Эрхмийн гэрт агуу сэлүүхэн болой» хэмээснээ Мядагмаагаас «Чиний хөвгүүн ямар арилжаа хийнэ?» хэмээвээс хүүхэн өгүүлрүүн: «Мөн гагц эрдэнэ, тана ба бөлзөг, хадаг зэргийн худалдааны ардыг угтаж өдөр бүр үүнийг эрэн, түүнийг гуйн хүнийг хашраах болой. Хөгшний бие хишгээр газар бүрд явах тул гэрт байх цаг цөөхөнд харин гайгүй. Хэрэв өдөр бүр гэртээ байвал ядарч үхэхгүй юу» хэмээсэнд Мядагмаа: «Миний гэр чиний гэртэй ойролцоо. Уйтгарлах цаг болбол даруй ирж зугаа хэлэлцэж суугтун» хэмээснээ хүүхэн: «Гагц аясгүй байн байн зорчихоос эмээнэ» гэсэнд Мядагмаа өгүүлрүүн: «Битгий тийнхүү цуцал» хэмээв. Тэр үед Дулам охин нааш цааш явж хоёр хос таваг, сэрээ, хутга, хоёр таваг давсалсан тахиа, хоёр дийз дарсан мах, хоёр дийз шинэ загасны мах, жич жимсний пял, шулуун ногоотой нийт арван зургаан зүйлийг жагсааснаа хүүхэн: «Юунд ийнхүү сүйтгэн бэлтгэнэ» хэмээвээс Мядагмаа өгүүлрүүн: «Бэлхнээ юм осолдсоныг битгий зэмлэ» гээд дарс хундагалж өгсөнд эмгэн хариу өргөж хоёул эсрэгэлцэн сууж ууна. Угаас Мядагмаагийн дарсны чадал нэлээд бүхийд тэр хүүхэн бас дарсны хувин, дарсны лонх тул архи уулцан үүсгэснээ нэн ч илүү тааралцаж, гагц учирсан нь хожимдов хэмээн гомдов. Тэр өдөр уусаар наран шингэсэн хойно бороо сая зогссонд хүүхэн тал өгч харьсугай хэмээхүйд Мядагмаа их хундага гаргаж хэдэн хундага уулгаад, бас хамт үдшийн хоол идэж өгүүлрүүн: «Авгай чи одоо түр баахан суувал, би нэгэн хагас үнийг гаргаж өгсүгэй» хэмээснээ хүүхэн өгүүлрүүн: «Наран оройтов. Эрхэм ахай биеэ амартугай. Энэ шөнө яарах хэрэггүй. Манагаар жич ирж авсугай. Энэ хайрцгийг ч мөн хөгшний бие аваачихыг байв. Замд шавар устай тул явахад бэрх» хэмээвээс Мядагмаа өгүүлрүүн: «Манагаар чамайг бараадан хүлээсүгэй» гэсэнд хүүхэн ёслон салаад тэндээс бууж шүхрээ аваад үүднээс гарч одвой. Үнэхээр,

	 

	Ертөнцийн хуялч эмгэдийн ам

	Ихэс сайдыг ч мөн мэхлэн чадна.

	 

	Тэндээс Балбар буудалдаа сууж мангуугаар зүрхэн чичирч хэдэн өдөр хүлээгээд огт мэдээгүй тул тэр өдрийн бороонд шээс нь хүрч, давсан нь чинэхдээ лав Думаа хүүхэн гэртээ байх амуй за хэмээж шавар усан дотуур шалчиг балчиг харайлан хороон дотор орж мэдээ авсугай хэмээвээс бас тохиолдсонгүй тул архины пүүст орж хэдэн хундага банлиг уугаад бас баахан хоол идэж, дахин Думаа хүүхний үүднээ очиж асуувал ирээгүйг нь үзсээр наран оройтсоноо сая буцсугай гэтэл гэнэт үзвээс, хүүхэн хамрын нүхээ сэртийлгээд солбилзон данхалзан хүрч ирэв. Балбар түүний өмнөөс угтан бие мэхэсхийж: «Ямар болж байна» хэмээн асууваас хүүхэн гараа сэжин өгүүлрүүн: «Маш дутуу, их хол. Үлгэрлэвэл эдүгээ сая үр цацаж, басхүү соёо хөөгөөгүй байна. Жич тав зургаан жил өнгөрч дэлгэрсэн цэцэг улайрах шахвал сая чиний аманд орно. Чи над гомдох хэрэггүй. Хөгшин эгч чинь би сул хэргийг хайхрах хүн бус» хэмээхүйд Балбар түүний согтсоныг үзээд аргагүй эргэж очив. Жич хэдэн өдөр өнгөрөөд хүүхэн зүйл зүйлийн шинэ жимс, тахиа, загасны зүйлийн юмсыг худалдан авч нэгэн тогооч дуудан бэлтгүүлээд хоёр багварт агуулж, бас нэгэн лонх дээд сайн архи худалдан аваад, айл хашааны Ломжинмаа охиныг гуйж дамнуулан Раднаагийн үүдний өмнө ирэв. Түүнийг Мядагмаа үзээд Дуламыг дуудаж үүдээ нээлгэхүйд явхийтэл тохиолдов. Хүүхэн Ломжинмаагаар байшингийн үүдэнд дамнуулан аваачуулаад буцаасанд Дулам ахайдаа мэдүүлэхээр орсноо Мядагмаа хүүхнийг эрхэм зочин болгож байшингаас буун угтан гарсанд хүүхэн мянгантаа найр тавьсны хойно «Энэ өдөр хөгшний бие өчүүхэн төдий уст дарс олж эрхэм ахайн уйтгарыг сэргээхээр ирэв» хэмээсэнд Мядагмаа өгүүлрүүн: «Эмгэн чамайг зоос сүйтгүүлсэн тул би хүлээн авбаас тохирохгүй» хэмээхүйд хүүхэн огт хүлээхгүй охиныг гуйж авчруулан ширээ дүүрэн тавиулсанд Мядагмаа өгүүлрүүн: «Авгай чи дэмийлэн их мөнгө сүйтгэжээ. Өчнөөн үлэмж юм бэлтгэж яана» хэмээснээ хүүхэн инээн өгүүлрүүн: «Өчүүхэн аж төрөхтэй хүн ямар сайн юмыг бэлтгэн чадах ажээ. Үүнийг гагц өргөхийн төдий ёс болтугай хэмээнэ» хэмээсэнд Дулам даруй одож хундага, савх авчраад нүүрс улайлгаж удсангүй архийг халаав. Хүүхэн өгүүлрүүн: «Энэ өдөр эгч юугаан нимгэн сэтгэлийг бодож, эрхэм ахай дээр суух болов уу» хэмээвээс Мядагмаа өгүүлрүүн: «Хэдий зовсон нь боловч буурай насан хүндийн тул тийм ёс буй буюу» хэмээн хоёулан нэлээд харилцан найр тавьж хүүхэн аргагүй зочны суудалд суув. Энэ нь гурван хундагаа ууцгаасны тул сэтгэл даруй ойр болжээ. Архи уухын хооронд хүүхэн асууруун: «Ноён гадагш гарч нэлээд удсан атал юунд эгэхгүй ахайг ийнхүү орхин түвдэх буй?» хэмээснээ Мядагмаа өгүүлрүүн: «Нэн үнэн нэгэн жил өнгөрвөөс даруй эгмүй хэмээсэн бөлгөө. Яахин ийнхүү саатсаныг олж мэдэхгүй» хэмээснээ хүүхэн өгүүлрүүн: «Хөгшин миний санахад, энэ мэт цэцэгт адил хас мэт хатныг орхиод хэдий алтан сүм байгуулж, мөнгөн уул овоолох боловч амтгүй болой» гээд бас өгүүлрүүн: «Аливаа уул талд мөрөн голыг дагаж явах ард хээрийг гэр болгож, гэрийг хээр болгоно. Үлгэрлэвээс, миний гутгаар хүргэн Балданы бие миний охиныг аваад өглөө цэнгэлдэн, үдэш жаргалдан юун нь гэрээ санах аж. Гурван жил дөрвөн онд сая нэгэн удаа эгж нэгэн хоёр суухгүй бас эгж ирдэг асан. Гэр дэх их эм нь түүний төлөө өнчрөхийг хүлээн, бэлэвснийг сахин гаднах хэргийг юунаа мэдэх буй» хэмээснээ Мядагмаа: «Миний нөхөр харин тийм хүн бус» хэмээсэнд хүүхэн өгүүлрүүн: «Хөгшин миний бие сул үг болгож хэлэлцэнэ. Яахин тэнгэр газарт адилтгаваас болох аж» хэмээгээд тэр өдөр хоёулан хуруу гарган, хөзөр наадан согттол уулцан сая салав. Гуравдугаар өдөр Лонжинмаа лугаа хамт ирж саваа бас тэр хагас үнийн хамт авахуйд Мядагмаа бас түүнийг хоцруулж идэш идүүлэв. Үүнээс хойш тэр үлдсэн хагас үнээр шалтаг хийж Раднаагийн мэдээг асууна хэмээн цаг бүр ирж явна. Энэ хүүхний хэл хурц, үг нь ноцтой, хэлэхүйд мэргэн бөгөөд уруул уран, бас бэлэгч болтогч адил тул зарц охид эмс түүнд баярлана. Мядагмаа нэгэн өдөр түүний ирэхийг эс үзвээс даруй салхинд цохигдон, хүйтэнд даарсан адил болох болж гэрийн охиноор Думаа хүүхний гэрийг таниулаад өглөө үдэш урдад илгээж залуулахад тийнхүү ирэх нь нэн олон болов. Үүнээ ертөнц дахин дөрвөн зүйлийн хүнд халдаж болохгүй, хэрэв нэгэнт халдваас даруй таслан чадахгүй болдог тул, тэр дөрвөн зүйлийн хүн аль буй? хэмээвээс тойд, бумба, гуйланч, сул эр эм худалдаачин буюу. Дээд гурван зүйлийн хүн нь бас гайгүй. Эм худалдаачин хэмээгч дотор гаднахыг хутган явагч буй. Дотоод гэрийн эмс охид нь уйтгарлах цагтаа арван хүний дотор ес нь харин тэднийг авчирч нөхөр хийнэ. Энэ Думаа хэмээгч угаас сайн хүн бус бөгөөтөл түүний амттайхан үг, аргын царайд Мядагмаа даруй түүний бие лүгээ туйлын янаг болоод цаг мөч дотор түүнээс салж чадахгүй болжээ. Үнэхээр,

	 

	Чоныг зурж арьсыг зуравч ясыг зурахуйяа бэрх,

	Царайг үзэж хүнийг танивч зүрхийг танихуйяа бэрх.

	 

	Балбар хэдэн удаа мэдээ авахаар ирвэл Думаа хүүхэн басхүү эрт гэнэ. Тэр үед таван сарын хоног дунд болж тэнгэр улам халуун болоход хүүхэн гэнэт Мядагмаад өөрийн гэрээ дурдаж: «Цухал зайгүй бөгөөд баруун зүг хандсан  тул зуны цагт маш халуун, энэ давхарлагт адил сэрүүн тунгалаггүй» хэмээсэнд Мядагмаа: «Авгай чи гэрээ хэрэв орхиж чадвал энд ирж хоновч сайн болой» гэсэнд хүүхэн өгүүлрүүн: «Сайн нь сайн, гагц ноёны эгж ирэхээс эмээнэ» гэсэнд Мядагмаа өгүүлрүүн: «Тэр хэдий эгж ирэвч харанхуй шөнө ирэхгүй» хэмээснээ хүүхэн өгүүлрүүн: «Ахай та хэрэв эс жигшвээс хөгшний бие бас нөхөр болж чадна. Энэ үдэш даруй одож дэвсгэр хөнжлөө авчраад ахай танд нөхөр болбол ямар буй?» хэмээвээс Мядагмаа өгүүлрүүн: «Дэвсгэр хөнжил бэлэн буй, авчрах хэрэггүй. Авгай чи гэртээ очоод нэгэн үг орхиж, энд нэгэн зуныг өнгөртөл суувал сайнгүй юу» гэсэнд хүүхэн үнэхээр гэртээ харьж хөвгүүн бэрдээ хэлээд гагц нэгэн хайрцагтай самаа авчрав. Мядагмаа өгүүлрүүн: «Авгай чи илүүц зовно. Миний гэрт адагтаа сам шүүр ч үгүй гэнэ үү. Чи түүнийг авчирч яана» хэмээсэнд хүүхэн өгүүлрүүн: «Хөгшин биеийн нэгэн насны аж нь нэгэн саванд нүүр угааж, нэгэн самаар үсээ шүүрдэнэ. Ахай таны нарийн ариун эд таваарыг хөгшний бие яахин хэрэглэж болно. Бус эгч нарын юмыг боловч басхүү бузарлахаас эмээх болой. Өөрөө авчирсан нь хямдгүй юу. Гагц ахайтан хөгшнийг аль газар хонуулна» хэмээснээ Мядагмаа ширээний өмнөх нэгэн бяцхан төмөр орыг зааж өгүүлрүүн: «Би хэдийнээ чиний унтах орыг бэлтгэв. Бид хоёулан ойрхон хэвтвэл шөнө унтаж чадахгүй нойр шилжсэн цагт дэмий хэлэлцэхэд сайн болой» хэмээн хэлж дуусаад нэгэн эрээн хөшиг гаргаж хүүхэнд өгснийг хүүхэн өөрөө орны өмнүүр өлгүүлээд, бас нэгэн зэрэг архи уулцаж сая хэвтэв. Дулам охин угаас сандлын өмнө дэвсгэр тавьж хамт хонодог бөлгөө. Эдүгээ эмгэн байх тул түүнийг тогооны гэрт илгээж хонуулав. Үүнээс эхлэн эмгэн өдөр болбол гарч зээл тойрон худалдаа хийж, шөнө болбол даруй Раднаагийн гэрт ирж хононо. Зарим үед сайн архи худалдан авчирч хамт уулцана. Ширээ сандлыг зэрэгцүүлэн тавьсан тул хэдий нэгэн хөшиг алс боловч харин нэгэн дэвсгэрт хэвтсэн мэт шөнийн цагт ярьж яншин тэр асуун, энэ үзэж зам зээлийн бузар буртаг үгсийг боловч үл хэлэлцэхээр үгүй болой. Энэ хүүхэн заримдаа согтсон хөлчүүрсэн мэт болж, харин өөрийн биеийн залуу үедээ эр голсон элдэв зүйлийн хурьцангуй үйлсийг хэлж тэр эхнэрийн тачаангуй сэтгэлийг дэгээдэн хөдөлгөн түүний маш сайхан цагаан царайг нь улайлган, бас цайлгана. Цайлгаад бас улайлгана. Хүүхэн төдий эхнэрийн сэтгэл хөдөлснийг мэдэж, гагц тэр үгийг дурдаж болохгүй. Бараг сүүдэр мэт хурдан долоон сарын шинийн долооны өдөр болов. Энэ нь шууд Мядагмаагийн төрсөн өдөр тул хүүхэн өглөө эрт хоёр ширээ юм бэлтгэж түүнд баяр хийхүйд Мядагмаа тал өгсөнд хүүхэн өгүүлрүүн: «Хөгшний биед энэ өдөр баахан хэрэг буй. Үдэш ирж ахай танд нөхөрлөе Үзэгч хөвгүүн тэр охины уулзах гэрийг үзсүгэй» хэмээн хэлж бараад даруй салж шатнаас буун бас хойш хандаж; «Битгий үд» хэмээн хэлээд сая үүднээс гармагц явхийтэл Балбарт учрав. Замд үг хэлэлцэж болохгүй тул нэгэн далд буланд аваачсанд Балбар хоёр хөмсгөө атируулан хүүхнийг зэмлэн өгүүлрүүн: «Авгай чиний сэтгэл санаа хатуу удаан буй, хавар одож зун өнгөрөөд, эдүгээ бас намрын амьсгал оров. Чи энэ өдөр бас эрт гэж хэлнэ. Маргааш өдөр бас эрт гэнэ. Миний өдрийг өнгөрүүлэх нь жилд адилыг мэдэхгүй. Бас хэдэн өдөр удвал түүний эр ирээд энэ хэрэг даруй зүүнээ хийсэгдэн, баруунаа гээгдэнэ. Намайг илэрхийеэ алах нь бус уу?. Эрлэгийн газар одовч мөн чамд амь түлхэх болой» хэмээвээс хүүхэн өгүүлрүүн: «Чи түр битгий цухалд. Хөгшин би тухайлан залахаар очсугай гэсэн билээ. Ирсэн нь маш сайн. Хэргийн бүтэх ба үл бүтэх нь гагц энэ шөнө бөлгөө. Миний үгийг дагаж яв. Ийм тийм болбол эрхбиш хөнгөн шингэн сэм сэмбэгэр яв. Хүнийг битгий холбогдуул» хэмээсэнд Балбар толгойгоо дохин өгүүлрүүн: «Сайн арга, сайн арга. Хэрэг бүтсэний хойно эрхбиш ачийг хүндэд хариулсугай» хэмээн хэлж бараад маш баяртай эгэв. Үүнд,

	 

	Үүлийг савагдаж, бороог цутгах мэт сэтгэлийг бартал сүйтгэж,

	Эрдэнийг хулгах, хасыг хулдах жагсаалыг зохион бүтээв.

	 

	Тэндээс Думаа хүүхэн Балбарыг Татаж «Энэ шөнө хэргийг чинь бүтээнэ» гэв. Үдээс хойш ширүүн бороо баахан орсны тул, үдэш болсны хойно харин одоо сар; үгүй. Хүүхэн харанхуйд Балбарыг олж удирдан ойр орчим бүгүүлээд өөрөө одож үүдийг тогшиход Дулам нэгэн зул барьж ирээд үүдийг нээвэл хүүхэн зоримгоор ханцуйгаа нэгэнт тэмтрээд: «Дурдан алчуураа гээв» хэмээж Дуламыг мэхлэн зулыг бариулан гудамжинд эрүүлэхээр илгээгээд даруй тэр чөлөөнд Балбарыг хөтлөн сэмээр үүдэнд оруулаад түүнийг давхарлагийн шатын дор хоосон газар нуулгаж даруй Дуламыг дуудан өгүүлрүүн: «Алчуур энд буй. Эрэх хэрэггүй» гэсэнд Дулам эгж ирэн өгүүлрүүн: «Зул бас унтрав. Би дахин очиж шатаагаад авгайг удирдан оруулсугай» гэсэнд хүүхэн өгүүлрүүн: «Явж дадсан Хүрээ тул зул шатааж яана» хэмээгээд хоёул харанхуйд үүдийг хааж давхарт тэмтрэн гарч ирэв. Мядагмаа асууруун: «Чи ямар юмаа гээв?» хэмээвээс хүүхэн ханцуйнаасаа нэгэн бяцхан алчуур гаргаж өгүүлрүүн: «Даруй энэ алчуур болой. Хэдий үнэ хүрэхгүй боловч Бээжингийн нэгэн зочин над хүргэсэн болой. Бэлэг хөнгөн боловч хүний сэтгэл хүндгүй юу?» гэсэнд Мядагмаа хошигнон өгүүлрүүн: «Харин чиний хөгшин танилын хүргэсэн тэмдэг бус хэмээмүү» гэвэл хүүхэн инээн өгүүлрүүн: «Дэмий хол очихгүй» хэмээв. Тэр хоёулан наадан инээн архи уухад хүүхэн өгүүлрүүн: «Дарсны зууш үлэмжхэн буй. Юунд галын гэрийн охидод баахан шагнаж, тэдгээрийг баярлуулан инээлгэн үл жаргуулна» хэмээсэнд Мядагмаа өгүүлрүүн: «Үнэхээр зөв» хэмээж дөрвөн аяга ногоо, хоёр лонх архи өгч охидод захиалан «тогооны гэрт аваачиж ид» гэсэнд тэр охин нэгэн өвгөн лүгээ гурвуулаа ууж идэв. Түүнээс хүүхэн архи уухын хооронд асууруун: «Ноён юунд басхүү харьж ирэхгүй?» хэмээснээ Мядагмаа «Үүнийг хянан бодож үзвэл жил хагас болов» хэмээсэнд хүүхэн өгүүлрүүн: «Далай дахь хөвгүүн, уулан дахь охин боловч мөн нэгэн жил нэгэнт учирна. Чи түүнээс харин илүү хагас жил болсон болой. Ерийн үгэнд өд зэргийн түшмэл, дэд зэргийн худалдаачин гэжээ. Худалдаа хийх хүнд аль газарт салхи, сар, цас сэжиггүй буй. Гагц гэр дэх хатдыг зовооно» хэмээсэнд Мядагмаа уртад шүүрс алдаж толгой дарж дуу гарахгүй. Хүүхэн өгүүлрүүн: «Хөгшний бие илүү хэлэв үү? Энэ шөнө сар мичид хоёрын сайхан гэрэлд гагц дарс ууж жаргал хийвэл зохих буй за. Сэтгэл эвдрэх үг хэлбэл зохихгүй» хэмээж дарс хийж тэр эхнэрийн хундагыг шаардан халамцан үүсгэсэн хойно хүүхэн бас дарс хийж зарц охинд өгч өгүүлрүүн: «Энэ хэмээгч үсч хөвгүүн, үсэн тархай охин хоёулын баярын архи. Та үлэмжхэн хэдэн хундага уутугай. Хойчийн өдөр нэгэн амраг халуун нөхөрт учраад хагас алхам ч бүү салтугай» хэмээхүйд Дулам охин шаардахад тэсэхгүй чармайн хоёр хундага уугаад архийг даахгүй тул зүүн тийш хэвтэж, баруун тийш хажуулав. Мядагмаа дуудан босгож тогооны гэрт аваачиж тэднийг урьдаар унтуулаад хоёулан төдийлөн архи уухуйд хүүхэн нэгэнтээгүүр архи уугаад, нэгэнтээгүүр амандаа дэмийлэн яншиж асууруун: «Ахай та хэдэн насандаа  хүргэнд гарав?» хэмээсэнд Мядагмаа: «Арван долоон насанд гарав» хэмээснээ хүүхэн өгүүлрүүн: «Бие эвдэрсэн нь орой тул басхүү зовнисонгүй. Би арван гурван насандаа даруй бие эвдэрчээ» гэсэнд Мядагмаа: «Холбосон нь тийнхүү эрт үү?» хэмээвээс хүүхэн өгүүлрүүн: «Холбосныг хэлэлцвэл харин арван найм насалжээ. Ахай танаас далдалж яана. Айл залгаа гэрт үйл үртсэнд сургахуй цагт түүний гэр дэх нэгэн бяцхан хөвгүүний төрсөн нь сайхан тул бахархаж даруй түүний хэлснийг хүлээж нэгэн удаа хонов. Анханд эвэршээлтэй билээ. Хоёр гурван удаагийн хойно сая амттайг мэдэв. Ахай чи мөн ийм үү?» хэмээвээс Мядагмаа дэмий л инээнэ. Хүүхэн бас өгүүлрүүн: «Тэр юмны сайхан амтыг нь эс мэдвээс нэн сайн. Хэрэв амталж өнгөрсний хойно болбоос даруй огоорч чадахгүй, харин зүрхний тольтод цаг үргэлж загатнана. Өдөр бол бас гайгүй, шөнийн цагт үнэхээр хүлцэхүйеэ бэрх» хэмээсэнд Мядагмаа өгүүлрүүн: «Чи гэртээ байх үед хүн лүгээ нөхөцсөн нь үлэмж болой. Чи яахин саран цэцэг эвдрээгүй бүтэн охин хэмээж хүргэнд гарч чадсан ажээ» хэмээснээ хүүхэн өгүүлрүүн: «Миний эх мөн баахан мөр сүүдрийг мэдээд муухай цуу гарахаас эмээн над нэгэн үгний арга сургаж найрын хальс, хар байван хоёр зүйлийг саримстай буцалгаж угаавал тэр юм даруй чанга болж, би гагц худал ов гарган өвдөж эвэршээнэ хэмээж даруй халхлан өнгөрөв» хэмээснээ Мядагмаа өгүүлрүүн: «Чи охин байх үед шөнийн цагт гэртээ мөн ганцаар унтахаас гарч чадахгүй болой» гэсэнд хүүхэн өгүүлрүүн: «Гэртээ байх үед ах гадагш гарах болбол би бэргэн лүгээ хамт хонохуйд ээлжлэн хэвлийн дээр гарч эр хүний явдлыг дуурайх болой» хэмээвээс Мядагмаа өгүүлрүүн: «Хоёр эхнэр хүн хэвлийгээ нийлүүлсэнд ямар амт буй?» хэмээвээс хүүхэн Мядагмаагийн дэргэд очиж мөрийг түшин суугаад өгүүлрүүн: «Ахай чи мэдэхгүй, гагц хамтаар аялахыг мэдвээс мөн нэгэн адил амттайгаар галыг тарааж болно» хэмээсэнд Мядагмаа гар өргөж хүүхний далыг нэгэнт тогшин өгүүлрүүн: «Би итгэхгүй, чи худал хэлнэ» гэсэнд хүүхэн түүний тачаангуйн сэтгэл нэгэнт хөдөлснийг мэдээд өдөөх санаа агуулж бас өгүүлрүүн: «Хөгшний биед энэ жил тавин нас наславч шөнийн хэрд уртад хөгжиж хүлцэн чадахгүй атал, чи насан залуу бөгөөд юутай номхон буй?» хэмээсэнд Мядагмаа өгүүлрүүн: «Авгай чи хүлцэн чадахгүй бөгөөд бас очиж эрийг татмуу» гэсэнд хүүхэн өгүүлрүүн: «Зуларсан цэцэг, хувхайрсан удыг эдүгээ хэн авах буй за. Ахай танаас нуухгүй хэлсүгэй. Над мөн нэгэн өөрөө жаргалыг олох, цухалдсаныг аврах арга буй» гэсэнд Мядагмаа өгүүлэв. «Чи худал хэлнэ. Ямар арга буй?» хэмээсэнд хүүхэн өгүүлрүүн: «Баахан байзнаад ширээнд гарч хэвтэхдээ чамтай нарийвчлан хэлэлцсүгэй» хэмээн хэлж  бармагц, гэнэт үзвээс нэгэн удаа эрвээхэй зулыг тойрч ниснэ. Хүүхэн даруй гүвүүрээр зулыг гөвөн сөнөөгөөд дуудан өгүүлрүүн: «Аяа, хөгшний бие өөрөө очиж зул шатааж авчирсугай» гээд даруй одож давхрын хаалгыг нээсэнд Балбар хэдийнээ шатанд гарч үүдний хажууд бөхийн оджээ. Энэ цөм хүүхний бэлтгэсэн арга буюу. Хүүхэн бас өгүүлрүүн: «Ээ, зул хөгжөөх юм авсангүй» гэж дахин орж ирэхдээ даруй Балбарыг урьдаар өөрийн сандлын дор өцийн суулгаад давхраас бууж нэлээд удсаны хойно дахин гарч ирээд өгүүлрүүн: «Шөнө гүн болов. Будааны гэрийн гал цөм унтарчээ. Яавал сайн» хэмээсэнд Мядагмаа өгүүлрүүн: «Би зул шатаан унтаж сурсан бөгөөд хав харанхуйд юутай аймшигтай вэ» гэсэнд хүүхэн өгүүлрүүн: «Хөгшний бие нөхөрлөж нэгэн ширээнд хэвтвэл ямар» хэмээхүйд Мядагмаа хараахан түүний цухалдахыг тайлах аргыг асуусугай хэмээх тул яаран «Маш сайн» хэмээн өчсөнөө хүүхэн өгүүлрүүн: «Ахай чи урьд очиж хэвт. Би үүдийг хаагаад даруй очъё» хэмээхүйд Мядагмаа урьд дээл хувцсаа тайлаад ширээний дээр гарч дуудан өгүүлрүүн: «Авгай чи хурдан хэвттүгэй» хэмээхүйд хүүхэн даруй очно хэмээх бөгөөд харин сандлын хажууд Балбарыг чармай нүцгэлтэл тайлаад Мядагмаагийн ширээний дээр түлхэн аваачсанд Мядагмаа биеийг нь илж өгүүлрүүн: «Авгай чи өчнөөн настай бөгөөд бие чинь юунд ийм ялгуум буй?» хэмээхүйд тэр хүн огт өчихгүй хөнжлийн дотор шурган ороод даруй эхнэрийг тэвэрч уруулыг шимэхүйд эхнэр бас хүүхнийг хэмээн санаж хоёр гараар хариу тэврэхүйд тэр хүн гэнэт бие өндийн дээр нь гараад даруй хэрэг үйлдэн хурьцлыг эдлэв. Тэр эхнэр нэгэнд болбоос хэдэн хундага архи уугаад согтож нүд нь бүдэх болж, хоёрт болбоос хүүхний өндийхүйд сайтар сэтгэл дэгдэж энэ цагт хүрээд хянан асуух чөлөөгүй түүний дураар хөнгөлөн явуулна. Үүнд,

	 

	Нэгэн нь дотоод гэрийн ховрыг өвөрлөсөн залуу эхнэр,

	Нэгэн нь гадагш зорчиж өнгийг хүсэх гоо эр.

	 

	Нэлээд удтал хүлцэн тэсвэрлэж Радна гэрийн эзэндээ сая уулзсан адил буй. Нэлээд удаан болтол хэдий чинээ цаг мөрөөдөн санаж сая золгосон тул өнө удтал жаргалыг эдэлсэнд амттайхан борооныг олсон нь илэрхий. Үнэхээр харийн газарт хуучин танил лугаа учирснаас ч илүү, үйлэнд баригдсан Балбар хэмээгч салхин сарны талбарт явсан хүн тул үнэхээр галбинга урваж, гарди хөрвөн түүний амттайг олгуулав. Эрхэм эхнэрийн сүнсийг биеэс ангижруулж үүлэн борооны хэрэг барсны хойно Мядагмаа асууруун: «Чи хэн бэ?» гэсэнд Балбар даруй шатын дор ирж яахин мөрөөдсөн ба яахин гуйж Думаа хүүхнээр арга хэрэглүүлснээ нарийвчлан хэлж эдүгээ нэгэн насны хүслийг олсон тул хэдий үхэвч амар нүд анина хэмээтэл хүүхэн ширээний хажууд ирж өгүүлрүүн: «Хөгшний бие их сүсэгтэй болсондоо бус, нэгэнд болбоос ахай таны хөхөө хаварт гагцаар унтахыг хайрлан, хоёрт болбоос Балбарын амийг аварсугай хэмээв. Та хоёуланд мөн урьд төрлийн хувь зохиол буй ажээ. Хөгшний бие хамаагүй» гэсэнд Мядагмаа өгүүлрүүн: «Хэрэг нэгэнт ийм болов. Түмэнд миний эр мэдвэл одоо хэрхэнэ?» хэмээсэнд хүүхэн өгүүлрүүн: «Энэ хэргийг чи мэднэ. Гагц Дулам охиныг аргадан тогтоож түүнийг задруулахгүй болговол жич ямар хүн нэвтрүүлэх буй. Хөгшний биед дааж шөнө бүрд таныг цэнгэлдүүлэх бөгөөд нэг ч хэрэггүй болгосугай. Гагц хойч өдөр хөгшний биеийг битгий умарт» хэмээв. Мядагмаа тэр үед хүрээд мөн төчнөөнийг бодохгүй болж хоёулан бас долигорхон алиалан жаргал үүсгэж үүр цайж тэнгэр гэгээртэл басхүү зогсохгүйд хүүхэн Балбарыг шаардан босгож түүнийг үдэн үүднээс гаргаж очив. Үүнээс хойш олж үл уулзах шөнө үгүй, заримдаа хүүхэн лүгээ хамт ирнэ, заримдаа эр гагцаар ирнэ. Дулам охин эмгэний амттайхан үгээр мэхлэх ба басхүү хэцүү үгсээр айлгахад дарагдаж, жич эзэн ээж нь түүнд хэдэн зах дээл шагнаж сэтгэлт эрийг ирвээс бага сага мөнгө шагнаж жимс авч идүүлэхүйд төдий тэсгэлгүй баярлаж нэгэн замд оров. Тэндээс үдэш ирэн, манагаараас нэгэнт гарч, нэгэнт орохуйд цөм Дулам охин угтаж үднэ. Баахан ч хориул бариул үгүй. Үнэнээр, нэгэн нь бахархан, нэгэн нь хайрлан цавуу мэт болов. Нөхөр эмээс ч нэгэн хувь илүүдэв. Балбар санаа агуулж энэ эхнэрийн сэтгэлийг авсугай хэмээх тул цаг бүр сайн дээл хувцас үйлдэж, сайн чимгийг хүргэх ба бас түүний төлөө Думаа хүүхэнд дутагдуулсан хагас үнийг өгөөд, жич бас зуун лан мөнгө гаргаж Думаа хүүхэнд тал өгөв. Ирж очин хагас жил болмогц энэ эр мянган лан хэртэй сүйтгэв. Мядагмаа мөн тавин лан илүү мөнгөний юмыг тэр хүүхэнд хүргэв. Хүүхэн гагц эдгээр зүйлийн журамгүй эдийг хүсэхийн тул тийнхүү сэжимч болох дуртай болой.

	Үүнээ, эртний хүний хэлсэн үг: өнгөц ертөнцийн хүнд үл тохирох хурим үгүй хэмээжээ.

	 

	Өлзийт арван тавны шөнийг өнгөрмөгц

	Өндөр харшийн зузаан дэвсгэрт эзэн боловой.

	 

	Балбар нэлээд удтал худалдаагаа саатсан тул гэртээ эгсүгэй хэмээн санаад шөнө ирж эхнэрт хэлснээ хоёр этгээдийн ач гүн, журам хүнд тул басхүү харилцан салж тэсэхгүй байтугай, эхнэр харин дуртайяа нарийн эдээ баглаж Балбар эрийг даган оргон одоод урдад нөхөр эм болсугай хэмээмүй. Балбар өгүүлрүүн: «Тэр болохгүй хэрэг. Бидний ханилсан эх адаг цөм Думаа хүүхний ухаанд буй. Хэдий миний явдлыг буусан  гэрийн эзэн үл мэдэх боловч, үдэш бүр намайг хороонд орохыг сэжиглэхгүй хэмээмүү? Тэр ч байтугай худалдааны зам дээрх хүн олон, алинаас нь далдална. Дулам охиныг бас аваачиж болохгүй. Чиний эрийг эгж ирээд учир шалтгааныг эрэн гаргаваас юунаа хялбараар зогсох ажээ. Ахай чи түр сэтгэлээ хүлц. Хойд жилийн энэ үед хүрсний хойно би энд ирж нэгэн сэлүүн буудалд буугаад сэмээр чамд нэгэн мэдээ нэвтрүүлж. тэр үед хоёулан хамт одвоос хувилгаан чөтгөр боловч ухахгүй бус уу?» гэсэнд эхнэр «Чамайг хэрэв хойд жилд эс ирвэл хэрхмүй?» хэмээсэнд Балбар даруй зүйл зүйлээр тангараглав. Эхнэр өгүүлрүүн: «Чамд үнэхээр үнэн сэтгэл буй аваас би мөн хэрхэвч үл үтээрхмүй. Чи хэрэв гэртээ хүрээд дашрамын хүн олбол түүгээр Думаа авгайд бичиг илгээж доордын сэтгэлийг амар болго» хэмээсэнд Балбар өгүүлрүүн: «Үүнд би өөрөө сэтгэл тавина, захих хэрэггүй» гэв. Бас хэдэн өдөр болсны хойно Балбар хөсөг хөтлөө бэлтгээд бас ирж тэр нэгэн шөнө нэн илүү янаглан, хоёул нэгэн удаа хэлэлцэн, нэгэн удаа уйлан, бас нэгэн удаа алиархан нэгэн шөнө нүд аньсангүй таван цагт бие боссонд эхнэр даруй хайрцгаа нээж нэгэн хэлхээтэй эрдэнэ гаргав. Тэр нь Очирай бат хааны сувд эрдэнийн бөөртэй, өмнөд далайн шүрээр засаж сийлбэрлэн бүтээсэн шүрэн эрих ажээ. Түүнийг гаргаж Балбарт өгөөд: «Энэ эрих болбоос баян Раднаагийн арван үед уламжилсан эрдэнийн эд, газар дээр ганцаас илүү сонстсонгүй ховор юм. Би чамд өгч чухал тэмдэг болгоё. Энэ эрихийг бариваас даруй доорд лугаа бие нийлсэн мэт болтугай» хэмээсэнд Балбар машид уйлсаар бөгөөд зогсохгүй. Эхнэр даруй тэр эрихийг өөрийн гараар Балбар эрийн хүзүүнд зүүж Дулам охиныг дуудан үүдийг нээлгээд өөрийн биеэр үдэн гарч дахин давтан уйлалдан салалцав. Шүлгийн үг:

	 

	Урьдын нулимсаа хавчуулан нөхрөөсөө саллаа.

	Одоо эмгэнэн гасалж үйлийн авгайг үдэв.

	Ундууцан хорсолтой нь эхнэр хүн бөгөөд

	Олон нөхдийн ахай нар мөн ийм бус буй за.

	 

	Тэндээс Балбар тэр эрдэнийн эрихийг олсноос хойш өдөр бүр гартаа зүүж, хэдий шөнөд боловч мөн хүзүүндээ зүүж хэвтэнэ. Хоромхон төдий ч ангижруулахгүй. Замд орж салхинаа тохиолдоод нэгэн сар болсонгүй. Улиастай хотод хүрэв. Тэр газар хэмээвээс мөн олон газрын худалдаачин цугларах чухал газар тул нэгэн пүүсийг эрж бараа юмаа тушаав. Нэгэн өдөр айлын хүний хуримд одсоноо хуримын дээр Хүрээнд нутагтай зочинд учирвай. Төрсөн нь гоо үзэсгэлэн хээнцэр. Тэр хүн шууд Радна баян мөн. Угаас Тарвагатайн газраас алт, жимс, мөнгөний зэрэг зүйлийн юмыг ихэл авч хэдэн хүн лүгээ хоршоо нийлэн мордож ирэхэд тэр хоршоо нар нь цөм тайд одож худалдсугай хэмээхүйд Радна хэдийнээ сонссон нь: Дээдэс болбоос тэнгэрийн бошгоор цагийг эзэлсэн их хааны зарлигаар гаргасан жанжин сууна. Доордод болбоос хязгаарын их хот хэмээн сонссон тул тэнд нэгэн удаа одож арилжаа хийж харьсугай хэмээн тийнхүү урьд жилийн арван сард даруй Улиастайд ирсэн ажгуу. Тэр хүн нэрээ нууж худалдаа хийх тул хүн цөм түүнийг Лодон хэмээн дуудна. Тийнхүү учир Балбар түүний санаа амар огт сэжиглэсэнгүй хоёулан замчлан учраад нас зэргэмж, зүс бараатай тул хэлэлцэн инээж, асууран өчихийн хооронд харилцан бахархалдан даруй хурмын дотор буусан газраа асуулцаж, бие биедээ ирж очилцсон тул хоёулан даруй тал нөхөр болж цаг бүр учралдана. Радна тавьсан өрөө хураамжлан аваад одоо харьсугай хэмээхдээ Балбарын буудалд очиж салах ёс хийхүйд Балбар дарс бэлтгэн нөхөр лүгээ өвдөг зэрэгцэн сэтгэлийг хэлэлцэн маш янаг аашилна. Тэр үед таван сарын доод хагас тул тэнгэрийн уур баагим халуун болсон учир хувцсаа тайлж дарс уухуйд Балбар шүрэн эрихийг илрүүлэн гаргавай. Радна үзээд өөрийн юм хэмээн хэлж болохгүй тул гагцхүү тэр эрихний сайхныг магтана. Балбар маш хол хэмээн эрдэж даруй асууруун: «Эрхмийн нутаг Их Хүрээнд баян Раднаагийн хэмээгч нэгэн гэр буй. Лодон ах танилцана уу?» хэмээсэнд Радна тэр үгийг сонсоод, мөн зальхай гажуугаар өчрүүн: «Дорд бие гадагш гарч өдөр удав. Айлд хэдий ийм хүнийг мэдэвч огт танилцсангүй. Балбар авгай түүнийг асууж яана?» хэмээсэнд Балбар өгүүлрүүн: «Ахаас далдалж яана. Бага бие түүн лүгээ баахан холбоотой учир буй» гээд даруй Мядагмаа лугаа сайн болсон учрыг нэгэн зэрэг хэлж эрихээ татан үзээд нүдний нулимсаа мэлмэлзүүлэн өгүүлрүүн: «Энэ эрихийг тэр өгсөн бөлгөө. Ахын энэ очихуйд дүү над нэгэн битүүмж бичиг буй. Тэнд захиалан хүргүүлсүгэй. Манагаар өглөө эрт эрхмийн буудалд хүргэж аваачсугай» хэмээсэнд Радна амандаа «Болно» хэмээвч дотроо санаруун: «Энэ мэт сонин хэрэг буй буюу. Үзтэл шүр танын эрих буй тул хуурмаг үг бус болой» хэмээж төдий зүрхийг зүүгээр хатгасан мэт болоод хэрэг буй хэмээн шалтгаалж уухыг байгаад түргэнээ босож түүнээс салан буудалдаа хүрч суугаад бас сэтгэл эвдрэн, бас уурлан, газар товчлох увдисыг сурдаг ч болоосой хоромхон зуур гэртээ хүрсүгэй хэмээмүй. Төдий шөнө турш ачаагаа засаад, жич өглөө даруй мордсугай хэмээхүйд гэнэт үзвээс, харин Балбар өөрийн биеэр мэдээний бичиг нэгэн баглааг Раднаад өгч байн байн гуйж: «Сайхан аваачиж өгөх ажаамуу» хэмээхүйд Раднаагийн царай шороо мэт болоод дуун гарч болохгүй, хэлж болохгүй, амьд байваас болохгүй, үхвээс болохгүй мэт болов. Балбарыг одсоны хойно битүүмжийн дээрх бичгийг үзвээс: «Энэ бичгийг Их Хүрээний баруун өмнөх Сайд бэйсийн хорооны баян Раднаагийн гудамжны баруун үзүүрт суугаа хүүхэн Думаагийн гэрт хүргэ» хэмээжээ. Радна түүнийг үзээд улам уур хүрч хоёр тийш нэгэнт татсанд урагдаад түүний дотроос дөрвөн ам бажгир дурдан алчуур гарч түүний нэгэн сэжүүрт таван цэнгийн алтан бөлзөг зангиджээ. Бичигт бичсэн нь: «Өчүүхэн эд хоёр зүйлийг эрхэм авгай уламжилж сэтгэлийн амраг нөхөр Мядагмаад өгч өчүүхэн төдий тэмдэг болготугай. Харилцан уулзах болзоо хойтон жилийн хаварт буй. Нарийвчил» хэмээжээ. Радна их л уурлаж бичгийг урж гал дотор хаяад бөлзгийг авч модон дээр тавин хутгаараа хоёр анги болгон цавчаад гэнэт сэтгэрүүн: «Би юутай мунхаг ажээ. Юунд үүнийг үлдээж гэрч үл болгоно» хэмээж даруй бөлзгийг хураан аваад алчуур лугаа хамт баглаж хөсгийг шаардан хөдөлгөж яаран нутагтаа ирээд холоос өөрийн үүдээ үзэж санамсаргүй хоёр нүднээсээ нулимс цувруулж сэтгэрүүн: «Урьд өдөр нөхөр эм юутай халуун амраг билээ. Гагц би энэ батганын толгой мэт өчүүхэн ашгийг эрэхийн учирт залуу настай түүнийг орхиж гагцаарыг өнчрүүлэн энэ зэргийн муухай хэрэг гаргав. Эдүгээ гэмшвээс юун тус» хэмээж дотроо гомдон атал, ирэх үед харин яаран бөлгөө. Эдүгээ гэрийн өмнө ирээд хөл улам алжаах мэт болж бас гомдон хорссоор үүдэндээ орж ирсэн хойно аргагүй уураа түр хүлцэн харилцан золгов. Радна огт дуугүй бүхийд Мядагмаа бас дотор хоосорсон тул нүүрт инээмсэглэхээс бус хэлэлцэн чадахгүй. Радна ачаа хөсгөө зөөж гүйцээд хадам эцэг эхээ үзэхээр очно гэж гараад уг хэвээр жинчний майханд эгж нэгэн шөнө хонов. Жич өглөө гэртээ ирээд Мядагмаагийн зүг өгүүлрүүн: «Чиний эцэг эх хамтаар өвдөж маш хүнд болжээ. Өчигдөр шөнө би аргагүй нэгэн шөнө сахив. Тэдний сэтгэл гагцхүү чамд татагдан чиний царайг нэгхэн үзье хэмээмүй. Би тэрэг хөлсөлж үүдний өмнө авчрав. Чи түргэн гэртээ оч. Би дагалдаагаар хүрнэ» хэмээсэнд Мядагмаа нөхрөө нэгэн шөнө эс ирсэнд хараахан сэжиглэх бөлгөө. Эдүгээ эцэг эхээ өвчин олов хэмээхийг сонсоод үнэхээр итгэж гэрийн түлхүүрийг нөхөртөө тушаагаад Дулам охиныг дагуулж сүйхэнд сууж очив. Радна тэр охиныг дуудан зогсоож ханцуйгаасаа нэгэн бичиг гаргаж түүнд өгч өгүүлрүүн: «Чи энэ бичгийг аваачиж Санжид өвгөнд тушаасны хойно даруй сүйхийг даган ир» хэмээв. Тэндээс Мядагмаа гэртээ хүрээд эцэг эх цөм зүгээр байхыг үзэж дотроо их л цочив. Санжид охиноо дуудсангүй байтал өөрөө ирснийг үзэж гайхан мөн хэрхэж ирсэн ажээ хэмээтэл түүнийг дагаж очсон эм бичгийг өгсөнд нээж үзвээс харин нэгэн хуудас эгүүлэх бичиг ажээ. Үг нь: «Ангижруулах бичиг байгуулах хүн Раднаагаас.

	Бага цагт зуучид итгэмжлэн Мядагмааг гуйн тогтоож гэргий болголоо. Буулган авсны хойно санамсаргүй энэ эхнэрийн эндэгдэл алдагдал үлэмж болж миний үүднээс гарах хуульд явхийтэл нийцэв. Нөхөр эмийн найрыг санах тул илэрхийлэн хэлж чадахгүй. Дуртайяа уг төрхөмд нь түлхэн өгүүлж өөр харилцахыг дураар болгомуй. Хэвт ёсны хоёрдугаар он сар өдөр. Гарын бичгийг тэмдэг болгов» хэмээжээ. Бичгийн баглаанд бас цагаан бажгир дурдан алчуур дөрвөн ам, тасартал цавчсан шижир алтан бөлзөг нэжгээдийг баглажээ. Үүнийг Санжид үзээд их л цочиж охиноо дуудан аваачаад учир шалтгааныг асуувал Мядагмаа биеэ гаргав хэмээхийг сая мэдэж нэгхэн ч үг хэлэхгүй даруй уйлан бархирав. Санжид уурлаж шууд хүргэний гэрт ирсэнд Радна яаран урагш давшиж гүнээ мэхэсхийв. Өвгөн хариу ёсолж асууруун: «Мэргэн хүргэн минь ээ, би охиноо ариун цэврээр чиний гэрт өгсөн болой. Эдүгээ ямар эндүү алдаа буй хэмээн чи даруй гаргаж өгмүй. Над нэг тодорхой үг хэл» гэсэнд Радна өгүүлрүүн: «Бяцхан хүргэн чинь хэлэхэд бэрх. Гагц эрхэм авгай охиноосоо асуувал даруй мэдмүй» хэмээсэнд Санжид өвгөн өгүүлрүүн: «Тэр гагц уйлж ам нээхгүй, миний дотор их л бухимдана. Бяцхан охин багаасаа цэцэн ухаантай. Санавал самуун садар явдалд үл хүрэх буй за. Хэрэв бяцхан эндэгдэл бий болбоос чи мөн хөгшин эрийн нүүрийг үзэж түүнийг уучилтугай. Та хоёр хэмээгч долоо найман насандаа даруй тогтоож нөхөр эм холбосноос хойш нэгэн хоёр удаа ч огт цуугилдсангүй, маш найрамдалтай бөлгөө. Чи эдүгээ худалдаа хийж яваад сая эгж ирэв. Гурав дөрвөн өдөр ч болсонгүй бөгөөд ямар эндэгдэл нь чамд үзэгдэв хэмээн чи даруй энэ мэт гаргамуй. Мөн хүнд элэглэгдэх болой. Чи энэ мэт журамгүй юу?» хэмээсэнд Радна өгүүлрүүн: «Хадам эцэг айлдах болов уу. Хүргэн би ч мөн үлэмж хэлэлцэж чадахгүй. Миний гэрт өвгөөс үлдээсэн тана шүрийн эрихийг эрхмийн охинд хадгалуулсан бөлгөө. Гагцхүү түүнийг эдүгээ байх эсэхийг асуу. Хэрэв буй бөгөөс хагас үг дурдахыг байсугай. Хэрэв үгүй бөгөөс намайг зэмлэхийг байтугай» хэмээсэнд Санжид эгж гэртээ хариад охиноосоо асууруун: «Чиний нөхөр гагц эрихийг яасан хэмээж тана шүрийн эрихийг ац хэмээмүй. Чи үнэнд ямар хүнд өгсөн буй?» хэмээсэнд тэр эхнэр өөрийн чухал бодлыг хэлж гаргасныг үзээд нүүр дүүрэн ув улайж, ам нээж болохгүй тул өндөр дуугаар их л уйлан гаслав. Тэр үед Санжид мөн аргагүй болов. Должин эх нь ятган өгүүлрүүн: «Чи дэмий л уйлах хэрэггүй. Үнэн учраа эцэг эхдээ хэлбэл ялган салгахуйд мөн сайн болой» хэмээвээс эхнэр юугаа хэлэх ажээ. Энэлэн шаналан дэмий л уйлж зогсохгүйд Санжид аргагүй ангижруулсан бичиг ба алчуур бөлзгийг эх Должинд нь тушааж «Түүнийг алгуураар аргадаж асуу» гээд Санжид дотор бухимдах тул дараагийн гэрт сул үг хэлэлцэхээр очив.

	Доржин нь охиноо уйлсаар хоёр нүд нь улайн хавдсаныг үзэж хэдэн үг хэлээд будааны гэртээ очиж архи халаалган охиноо саатуулсугай хэмээмүй. Мядагмаа гэрт гагцаар сууж эрдэнэ таяын эрихээ илэрсэн учрыг санан огт ухварлахгүй. Тэр алчуур бөлзгийг хаанаас ирснийг мэдэхгүй тул нэлээд удтал бодоод санаруун: «Би мэдэв. Энэ тасархай бөлзгийг өгсөн нь толь хагарав, бөлзөг ангижрав гэсэн санаа. Энэ алчуур нь илэрхий намайг өндрөөс боомилон үхтүгэй хэмээсэн нь болой. Тэр нөхөр эмийн сайныг санаж илэрхий хэлж түвдэхгүй хэмээсэн нь миний нэр нүүрийг бүрэн бүтэн байлгасугай хэмээжээ. Юутай хайран дөрвөн жилийн ач өршөөл нэгэн өглөөний зуур тасарвай. Цөм миний буруу үйлдэж нөхрийн ач хишгийг үтээрхсэн учир болой. Хэдий хүний ертөнцөд амьд байвч дахин сайн болох өдөр үгүй тул боомилон үхвээс харин дээр» хэмээн санаад бас нэгэн зэрэг уйлж, нэгэн зэрэг ширээг тавьж дээр нь гараад алчуурыг гэрийн тооноос оосорлож хараахан боомилсугай хэмээхүйд насны хэмжээ гүйцээгүйн учирт үүдийг эс хаасан тул цавхийтэл Должин авгай архийг халаалган орж ирэхүйд тохиолдон охиноо ийм хэрэг бэлтгэхийг үзээд их л цухалдаж гар самууран, хөл шантран архины хувинг тавьсангүйеэ даруй ширээн дээр гарч буулгасугай хэмээхүйд санаандгүй ширээг гишгэж унагаагаад эх охин хоёулан нэгэн дор унаж хувинг хагалан архийг асгав». Эмгэн авгай мөлхөн босож охиноо түшин босгоод: «Чи юутай ахар, үзэлтэй буй. Хорь илүү насалсан хүн нэгэн салаа цэцэг басхүү дэлгэрч бараагүй атал ийм адаггүй үйлсийг үүсгэвээс болно уу? Чиний нөхрийн санаа цөхөрч сэтгэл эргэх цаг бүхийг хэлэх ч байтугай, хэдий үнэхээр ангид болговч, энэ мэт өнгө зүсэнд авах хүн үгүй хэмээн айна уу. Эрхбиш нэгэн сайн ургийг олж доорд хагас үеийн жаргахуйг баримталж болох болой. Чи түр сэтгэлээ агуу тавь. Битгий цухалд» хэмээв. Санжид эгж ирээд охиноо үхсүгэй хэмээснийг сонсож мөн нэгэн зэрэг хориглоод эмгэнд: «Сайхан сэргийл» хэмээн хэлэв. Хэдэн өдөр өнгөрсний хойно Мядагмаа мөн аргагүй тул сэтгэлээ тэвчиж үнэхээр огооров.

	 

	Нөхөр эм хоёр хэмээгч угаас урьд хамт үүрлэсэн болжмор мэт

	Нөгчлийн хэмжээ ирсэнгүй цагт өөрөө дахин нэгдмүй.

	 

	Тэндээс Радна нэгэн сур гаргаж ташуур бэлтгэн Дулам охиныг хүлээд учир шалтгааныг асуухад тэр охин анханд харин үг алдахгүй бөлгөө. Хойно жанчихуйд тэсэхгүй эхнээс адаг хүртэл нарийвчлан хэлж гаргасанд төдий Думаа хүүхнийг удирдсаныг мэдээд түүнийг түр тавьж, жич өглөө Радна нэгэн сүрэг хүнийг дагуулж Думаа хүүхний гэрийг эрэн одоод нэгэн зэрэг их л жанчиж гэрийг нь эвдэв. Думаа хүүхэн өөрийн буруугаа илэрхий мэдэх тул нэгэн тийш буруулан одож, нэг ч хүн гарч эсэргүүцсэнгүй. Радна түүний тийнхүү байхыг үзээд тэр нэгэн ангийн уурыг гаргасан тул хойш одож нэгэн эм худалдаачныг дуудан авчирч тэр Дулам охиныг янхны газраа худалдав. Давхарлагийн дээр юм хийсэн авдар их бага арван зургаа байсанд гучин хоёр зурвас бичиг бичиж нягтлан битүүмжлээд хөдөлгөхгүй болгов. Энэ ямар санаа хэмээвээс, Раднаагийн нөхөр эм угаас хорин хувийн амраг тул хэдий нэгэн цагт гаргаж өгөвч дотор их л гашуудаж эдийг үзвээс эзнийг сэтгэх тул хэрхэн түвдэж нээн үзмүй.

	Өгүүлэх ину: Энэ Хүрээ хотод Хиагт хотоос ирсэн Буян нэртэй нэгэн түшмэл буй бөлгөө. Түүний бие Тагнын газраа Бүрэн захирах сайдын тушаалыг хүлээгээд өртөөний замаар тушаалдаа очихуйд умар дахь судал замаар Хүрээнээ ирэх цагт эм хөвгүүдээ эс авчирсан тул нэгэн залуу гэргий авсугай хэмээн хэдий чинээн охидыг үзвээс цөм тоогдсонгүй тул шавийн харчууд хэмээх газар суугаа Санжид өвгөний охин их л сайхан хэмээн сонсоод тавин лан бэлэг хүргэж зуучаар хэлэлцүүлэхүйд Санжид баярлаж дагав. Гагц урьдын хүргэний хэлэхийг болгоомжлон өөрийн биеэр Раднаагийн гэрт ирж Раднаад хэлснээ Радна огт хориглосонгүй. Буулган аваачихын шөнө Радна хэдэн хүнийг хөлсөлж давхарлаг дахь арван зургаан авдрыг огт хөдөлгөсөнгүй түлхүүртэй нь Мядагмаад хүргүүлэн нэмэр засал болгосонд эхнэрийн дотор маш садан санав. Бус ард энэ хэргийг сонсоод Раднааг гол зузаан гэж магтах нь мөн буй. Зөөлөн мангуу хэмээн элэглэх нь мөн буй. Үнэхээр хүний сэтгэл адилгүй. Үүнийг түр дурдахыг байсугай.

	Түүнээс Балбар Улиастайд торгомсог зүйлийг худалдан бараад Ховдод гэртээ эгж нэгэн сэтгэлээр гагц Мядагмааг санан эрт орой тэр нэгэн хэлхээ эрихийг үзээд урт санаа алдаж, ойр шүүрсэн алдана. Эм нь Ханд тэр эрихийг ирсэн учрыг мэдээд эрээ унтахын хооронд сэмээр хулгайлан авч модон байшингийн дээр нуув. Балбар өглөө босож эрихээ хүзүүндээ зүүсүгэй хэмээхүл огт үзэгдэхгүй болсон тул эмээсээ ац хэмээвч тэр юунаа хүлээх ажээ. Балбар их л цухалдаж авдраа уудлан хувцсаа гөвөн нэгэн зэрэг эрэвч огт үзэгдэхгүй тул даруй эмээ хараан аашилсанд эм нь бархиран уйлан түүн лүгээ хоёр гурван өдөр цуугилдан хэрэлдэв. Балбар их л амаргүй болоод мөнгө юмс хураан нэгэн бага хүүхэд дагуулан дахин их замыг дагаж Хүрээнд ойр ирсэнд санамсаргүй нэгэн сүрэг их дээрэмд учраад үнэ мөнгөө дуустал булаагдаж бага хөвгүүн нь мөн тэдэнд алагдав. Балбарын нүд хурц тул холоос үзээд нүхэнд нуусан учир амь нь мэнд гарч «Эдүгээ гэртээ харьж болохгүй тул түр хуучин буудалдаа одож Мядагмаад учирсны хойно түүнээс баахан мөнгө зээлж аваад жич бодсугай» хэмээн уртад шүүрсэн алдаж аргагүй ууланд авиран Хүрээнд ирж хуучин буудаг айлдаа бууж хэргээ нэг нэгнээр тоочоод бас өгүүлрүүн: «Эдүгээ эрдэнэ чимэг худалдагч Думаа хүүхнийг эрж учраад таних газраас баахан мөнгө зээлэн авч худалдаа хийсүгэй» гэв. Гэрийн эзэн Дамба өгүүлрүүн: «Балбар чи үл мэднэ. Тэр хүүхэн Радна баяны эмийн сэтгэлийг оролдон хөдөлгөж муу хэрэг гаргасан учирт ноднин жил Радна эгж ирээд эмээсээ эрихийг ац хэмээхүйд тэр эм нь сэтгэлт эрдээ өгч явуулсандаа хэлэх үггүй болсон тул Радна даруй эмээ төрхөмд нь гаргаж өгсөн нь тэндээс Урианхайн ноёнд бага эм болгож өгөв. Тэр хүүхэн Раднаад хагас даофай ч үгүй болтол гөвшигдөөд бие оршиж чадахгүй тул бус газарт оргон оджээ» хэмээв. Балбар тэр үгийг сонсоод нэгэн хувин хүйтэн ус толгой уруу нь цутгасан адил болж, энэ нэгэнт цочсон нь бага бус тул тэр шөнө даруй бие нь дааран халууцан агсаар өвчин олов. Энэ өвчин хуучны дээр мөрөөдсөн өвчин ба идэшний өвчин хийгээд бас айсан цочсон болж орондоо хоёр сар илүү хэвтэж урван хөрвөн огт илаарь болохгүй гэрийн эзэн, гэр дэх ард сувилсаар цөм жихүүрхэхүйд хүрэв. Балбар дотроо амаргүй болж чармайн босоод тамир хүчнийг сүйтгэн гэртээ илгээх бичиг хийж гэрийн эзнийг залан авчирч зөвлөхүйд «Нэгэн дашрамын хүнийг эрж олоод захиа явуулан гэрээсээ баахан хүнс авчруулах бөгөөд бас нэгэн ойр хүнийг авчирсугай» хэмээсэнд гэрийн эзний сэтгэлд товхийтэл нийлээд тэр үед тэр гэрийн эзний таних нэгэн албаны түшмэл тамгат бичгийг хүлээж Ховдын замд түргэлэн орохоор тогтоов хэмээхийг сонсоод Дамба даруй Балбарын бичгийг хүлээн авч бас түүний төлөө таван лан мөнгө гаргаж тэр түшмэлд өгөөд дашрамд «Бичгийг хүргэж хайр болтугай» хэмээн захиж илгээв. Үнэхээр түшмэлийн цааз гал мэт түргэн. Хэдэн өдөр болсонгүй Ховдод хүрээд Балбарын гэрийг асууж бичгийг нь өгөөд тэр түшмэл давхин одов.

	Түүнээс эхнэр Ханд эрийн мэдээг нээж үзвээс, үнэхээр нөхрийн бичиг мөн. Хэлсэн нь: ««Балбар дахин давтан ёсолж мэргэн эм Хандад илгээв. Миний бие гэрээс гарч Хүрээний замд дээрэмчнээ тохиолдоод эдийг булаагдаж боолыг алагдахуйд би айн цочиж өвчин олоод эдүгээ хуучин буудаг Дамбын гэрт хэвтэж хоёр сар болтол илаарь болсонгүй учир, бичиг хүрмэгц нэгэн итгэлтэй ойр хүнийг үлэмжхэн хүнсний хамт түргэнээ илгээж үзүүлтүгэй: Үүний тул цөөхөн хэдэн үг арайхан бичиж илгээв» хэмээжээ. Ханд бичгийг үзээд хагасыг итгэн, хагасыг сэжиглэж дотроо сэтгэрүүн: «Анх удаа харьж ирэхүйд мянган лангийн үнэ сүйтгэжээ. Энэ эрихийг үзэхүл лав гажуу замаас ирсэн болой. Эдүгээ бас хулгайд дээрэмдэгдэв хэмээн үлэмж хүнс ац хэмээх нь хуурмаг үг бус хэмээмүү» бас сэтгэрүүн: «Тэр нэгэн ойр хүнийг хурдан илгээж үзүүл хэмээх нь лав өвчний хүчин хүнд болжухуй за. Энэ үг үнэн ч магадгүй. Эдүгээ хэнийг гуйж илгээвэл сайн болов» хэмээж урагш бодон, хойш санасаар сэтгэл тавиунгүй болоод эцэг Насан лугаа зөвлөж гэрийн нарийн зөөлөн эдээ хураамжлан Лувсан хэмээх хүнээр нөхөр хийж тэрэг морин хөлслөн өөрийн биеэр Хүрээнээ зүглэн эрээ үзэхээр очихуйд Заяын хүрээнд хүрмэгц Лувсангийн биед сүүдэр өвчин тохиолдсоноо хүнийг гуйж хүргүүлэв. Чойжил, Должин хэмээх эр эм хоёрыг дагуулан замд орж хэдэн өдөр болсонгүй. Хүрээ хотноо хүрч хуучин буудаг Дамбын гэрийг эрж олбоос Балбарын бие таван өдрийн урьд даруй наснаас нөгчиж Дамба баахан мөнгө сүйтгэн хүүрийг гээжээ. Түүнийг сонсоод Ханд уйлан газарт унаад нэлээд удаан болсны хойно сая сэргэж мэндрэн сандран тойд залан ном уншуулж сайн хэрэг үйлдэхүйд Дамба түүний тал өгсөн хорин лан мөнгийг эгүүлж өгөөд яахин үймэвч огт дуу гарахгүй нэгэн сар болоод Ханд нэгэн сайн өдөр сонгож нутагтаа эгсүгэй хэмээхүйд Дамба «Энэ эхнэрийг үзвээс нас залуу, өнгө сайхан, бас ч биед эд байх тул хөвгүүн Далайдаа авч өгсүгэй» хэмээх сэтгэл төрж дарс бэлтгэн Чойжилыг залж түүнд «Эмээрээ үг нэвтрүүлэн хэлүүлж Хандыг ойртуулбаас ачийг хүндэд хариулсугай» хэмээсэнд Чойжилын эм нэгэн болхи хүн тул тойруулан хэлэхийг юунаа мэдэх ажээ. Өндөр богиныг мэдэхгүй ийм тийм хэмээн хэлсэнд Ханд их л уурлаж машид хараан хэдэн удаа алгадаж, гэрийн эзнийг мөн хэдэн үгээр донгодов. Дамба нэгэн зэрэг дур гутаж уурлан чадахгүй, дуу гаран чадахгүй байв.

	 

	Хонины мах, тостой боорцог олж ирэхийн урьд

	Хоосон бие дүүрэн шинхэг үнэртэй боловой.

	 

	Тэндээс Дамба даруй одож Чойжилыг «Оргож од» хэмээн хатгахуйд Чойжил санаваас мөн дэмий сайн газаргүй болсон тул эмтэйгээ зөвлөж юмаа бэлтгэн дотор гаднаас мөнгө цаас, чихний ээмгийг нь бартал хулуун аваад хоёулан шөнө дөл оргож одов. Түүнийг Дамба илэрхийеэ мэдэх бөгөөтөл харин Хандыг зэмлэж өгүүлрүүн: «Чи ийм муу ардыг дагуулж ирсэн нь зохихгүй болой. Завшаанд гэрийн эзний юмыг хулуужээ. Хэрэв бусдын гэр дэхийг хулуусан болбоос хүнийг зүдээхгүй юу. Бас залуу настай бэлэвсэн эхнэр энд суухуйд их л зохисгүй» хэмээн шаардахуйд Ханд тэсэх аргагүй өөр нэгэн гэр хөлсөлж суухуйд хүйтэн жихүүн, зовлонгийн байдлыг хэлэлцэвч барахгүй. Дараагийн гэрийн эхнэр Сүрэнжав хэмээгч маш хөнгөн шингэн хүн ажгуу. Хандын уйлахыг сонсвоос цаг бүр ирж ятган саатуулна. Ханд бас урдад гуйж хэдэн зах  дээлээ бариулан мөнгө хэрэглэх тул түүнд маш янаглажээ. Хэдэн сар болсонгүй дээл хувцсаа цөм бариулж дуусгав. «Бяцханаас зүү утасны үйлэнд сайжирсны тул нэгэн баялаг хүний гэрт одож эхнэрийн үйлийг заан өдөр өнгөрүүлж жич бодсугай» хэмээн Сүрэнжаа лугаа зөвлөхүйд Сүрэнжав өгүүлрүүн: «Хөгшний бие хэлж болохгүй. Гагц тэдгээр их үүдэнд чиний мэт залуу настай хүн явж болох газар бус. Үхсэн нь буянгүйгээр үхэв. Амьд нь мөн жич амь тэжээхийг санавал зохино. Зүү утасны хүн болж нэгэн биеийг төгсгөвөл болно уу? Тэр ч байтугай нэр ч бас муухай, хүнд хөнгөлөгдөнө» хэмээсэнд Ханд өгүүлрүүн: «Би мөн цөм санаж бодов. Гагц аргагүй яая» хэмээсэнд Сүрэнжав өгүүлрүүн: «Хөгшний бие харин нэг арга буй. Ахай чи миний хэлэхийг битгий зэмлэгтүн. Чи бол гэрээсээ мянганы газар ангижирч бие бэлэвсэн гагцаар болжээ. Гартаа бас хагас зоос ч үгүй. Нутагтаа буцна хэмээх нь хоосон санаа болой. Чиний дээл хувцас хүрэлцэхгүй цагт хүлцэхүйд бэрх. Хэдий илүү хэдэн өдөр суувч бас ямар тус буй. Хөгшин биеийн тэнэг санаагаар бол энэ залуу насны сайхан өнгөнд завдаж нэгэн тэнцэх ариухан нөхөр олж түүнийг даган одоод баахан эд таваар олбоос даруй нэгэн буяныг үйлдэн өглөг өгвөөс эмийн ёс гүйцэх бөгөөд чиний нэгэн бие мөн түших газрыг олмуй. Ийм болбоос үхсэн амьдад цөм тустайгүй юу?» хэмээв. Ханд түүний үг ёсонд нийцэхийг үзээд нэлээд удтал татгалзаж, нэгэнт шүүрсэн алдаж өгүүлрүүн: «Байтугай, доорд миний биеэ худалдаж нөхрөө бодохуйд бусад хүн мөн намайг элэглэж болохгүй» хэмээснээ Сүрэнжав өгүүлрүүн: «Ахайн санаа тогтсон бөгөөс хөгшний биед эдүгээ нэгэн хэлэлцэх эзэн буй. Насан нь ахай лугаа бараатай болно. Төрсөн нь бас сайхан, гэр нь баян» хэмээсэнд Ханд өгүүлрүүн: «Түүний гэр нэгэнт баян бол давхар авах ёсон буй буюу» хэмээсэнд Сүрэнжав өгүүлрүүн: «Тийн бус, тэр мөн эм өнгөрүүлжээ. Угаас хөгшний биед хэлсэн нь, харин үзсэн ба үзээгүйг ялгалгүй гагц өнгө зүс нь бусдаас хэтэрснийг авна гэлээ. Ахайн энэ мэт өнгө ухаанд үл тоогдох ёсон буй буюу» хэмээв. Үзвээс, Сүрэнжав Раднаагийн гуйсныг хүлээсэн ажгуу. Түүний урьд эм Мядагмаагийн өнгө зүс сайхны тул эдүгээ бас нэгэн зүс сайхныг авсугай хэмээжээ. Тэр Хандын өнгө зүс хэдий Мядагмаад эс хүрэвч гар хөлийн хурдан түргэн ба ухаан санааны төхөө томоотойг хэлэлцвээс бас түүнээс илүү амуй. Сүрэнжавын бие мөн даруй хороонд орж Раднаад хэлсэнд Радна доорд замын хүнийг сонсоод нэн баярлана. Ханд өчүүхэн төдий эд таваар авахгүй, гагц үхсэн эрийнхээ хойноос буян үйлдэж ном уншуулах нь чухал хэмээхүйд Сүрэнжав хойш урагш хэдэн удаа явж үг уламжилсанд хоёр этгээд цөм үг тохиров. Түүнээс Ханд нөхрийн хойноос буян үйлдэж ном уншуулан бараад урьд удаа айлд бариулсан хувцас зүйлийг авч бас Раднаагийн гэрээс хувцасны чимэг хүргэн авчирч өгөв. Радна Хандыг авч ураг барилдсан шөнө хуучин ёсоор үйлээ дэлдэн, хөгжим үүсгэн гун гэрийн цэцэгт зулд холбовой. Үнэхээр анх хождын хууль дүрэм хуучин ёсоор боловч амраг янагийн амттай сайхан шинээс илүү тул Радна Хандын хөдлөх аашлах төв ихэмсгийг үзээд маш хүндэлнэ. Нэгэн өдөр гаднаас ирвэл Ханд хараахан дээл хувцсыг хураахуйд дотор нь сувдын бөөртэй шүрэн эрихийг байхад үзээд Радна их л цочиж асууруун: «Энэ эрихийг хаанаас олов» хэмээснээ Ханд энэ эрихний ирсэн зам сонин хэмээж даруй урьдын нөхрийн яахин аашилсан, нөхөр эм яахин хэрэлдсэн ба жич яахин салсныг нэгэн зэргээр тоочоод бас өгүүлрүүн: ««Урагш өдөр зовж зүдэх үед хэдэн удаа үүнийг худалдсугай хэмээвээс гагц учир нь тодорхойгүй тул хэрэг дэгдэхээс болгоомжлон, хүний нүдэнд үзүүлсэнгүй. Би ч мөн өдий хүртэл энэ юмны хаанаас ирснийг мэдэхгүй» хэмээснээ Радна өгүүлрүүн: «Чиний урьдын нөхрийн нэр Балбар гэгч мөн үү? Цагаан царайтай бөгөөд сахалгүй, зүүн гарын алганд улаан мэнгэтэй бус уу?» хэмээвээс Ханд өгүүлрүүн: «Даруй мөн» хэмээсэнд Радна хэлээ нэгэнт бултайлгаж алгаа хамтатган тэнгэрийн зүг хандаж өгүүлрүүн: «Ийнхүү болбоос тэнгэрийн ёсон илтэд хариулжээ. Юутай аймшигтай буй» хэмээв. Ханд түүний учир шалтгааныг асуувал Радна өгүүлрүүн: «Энэ шүрэн эрих хэмээгч угаас миний гэрийн хуучин юм. Чиний эр миний эмд наалдаад энэ эрихийг олж сэтгэлийн тэмдэг болгожээ. Би Улиастайд учрах цагт энэ эрихийг үзээд сая түүний учрыг ухав. Эгж ирээд даруй Мядагмаа, Дулам охин хоёрыг гаргасан бөлгөө. Чиний нөхрийн бие худалдааны газар үхэв. Би эдүгээ залгаж авахуйд, даруй түүний эмийг авсныг яахин мэднэ. Үүгээр үзэхүл өшөөгөө нэгэнт хариулсан бус уу?» хэмээв. Ханд тэр үгийг сонсоод яс үс шаржигнаж, түүнээс хойш амраг янаг ч нэн нэмэгдэв. Саяын энэ үг Радна шүрэн эрихдээ дахин уулзсан төв өгүүлэл буюу. Шүлгийн үг нь:

	 

	Тэнгэрийн зүйгээр илтэд хариулахыг мэхэлж үл болмуй.

	Төгс эхнэрээ харилцан сольсны алин нь эрхэм буй.

	Түүнд урьдаар тодорхой илэрхий хөлс өгөх хэрэгтэй.

	Тэргүүн сүүл хоёр хувь зохиолоо түр арилжсан болвой.

	 

	Жич өгүүлэх ину: Радна бас гэрийг захирах ахайтай болсонд нэгэн жил өнгөрсний хойно бас Тарвагатайд одож арилжаа хийхээр явах замд Тагна уулыг дайрч одов. Тэнд мөн хэрэг гарах зүй тул нэгэн өдөр хотод одож булга халиуны зүйлийг авахуйд үнийг цөм хэлэлцэж тогтсоны хойно гэрийн эзэн болох нэгэн өвгөн маш сайн хар булга нэгийг нь гэдрэг хулууж аваад огт хүлээхгүйд Радна уурлаж ханцуйгаас нь нэгэнт татаж бариад нэгжсүгэй хэмээн санамсаргүй очоод өвгөнийг татсанд газарт унаад даруй дуу гарахгүй болов. Яаран одож түшэхүл амь нэгэнт тасарчээ. Хөвгүүн охин, үр янагууд нь уйлан бархирах нь бэрх. Нэгэн зэргээр довтлон хүрч ирээд Раднааг барьж зөв бурууг ялгалгүй, учрыг хэлэхүйд хүлээхгүй нэгэн зэрэг гашуунаа жанчаад хоосон гэрт хорьж шөнө дөл заалдах бичиг хийж тэнгэр гэгээрүүлээд Сайдын биеийг танхимд суумагц хүнийг хүргэж бичиг барив. Түшмэл хүлээн аваад тэр өдөр албаны хэрэг байх тул захиа буулгаж хүн алагсдыг гинжлэн хадгалуулж «Манагаар шүүхэд хүлээ» гэв. Энэ хотын ноён хэн хэмээвээс зургааны занги Буян бөгөөд шууд Мядагмаагийн хойд эр мөн. Анханд Хиагт хотноо түшмэл суусанд дээд түшмэд түүний ариун цэврийг үзээд Тагнын газраа дэвшүүлэн түшмэл суулгажээ. Тэр шөнө Буян зулын дор барьсан бичгийн заалдах үгийг нарийвчлан үзэхүйд Мядагмаа хажууд зогсож сул үзэн байтал гэнэт Бямбын заалдсан хүний амины нэгэн хэргийн хүн алсан Лодон Хүрээний худалдааны хүн хэмээхүйд Радна мөнийг мэдэж урьд өдрийн ач хишгийг санан санамсаргүй бүрхирэн өвдөж нөхөртөө уйлан өгүүлрүүн: «Энэ Лодон хэмээгч доорд гэргийн төрсөн ах мөн. Нагац Сайжрахын гэрт тэжээсэн бөлгөө. Санаандгүй худалдааны газарт ийм их цаазад халджээ. Ноён, гэргий миний нүүрийг үзэж түүний амийг аварч нутагт эгүүлэх болов уу» хэмээснээ ноён өгүүлрүүн: «Түр шүүх үед ямар хэртэйг үзье. Хэрэв амины хэрэг үнэн болбоос би ч мөн нүүрчлэх нь бэрх» хэмээхүйд Мядагмаа хоёр нүдэндээ нулимс хавчуулж хөсөр сөгдөөд гашуудан гуйв. Буян өгүүлрүүн: «Чи түр битгий яар. Над шийтгэх явдал буй» гэв. Жич өглөө танхимд гарахуйд Мядагмаа бас Буянгийн ханцуйгаас татан барьж уйлан өгүүлрүүн: «Хэрэв ахыг эс аварвал доорд гэргий мөн өөрөө үхэж дахин учран чадахгүй болмуй» хэмээв. Тэр өдөр Буян танхимд суугаад тэргүүнд энэ хэргийг асуухуйд, үзэхүл Бямба ах дүү хоёулан гашуудан гаслан эцгийн амийг нэхэж мэдүүлрүүн: «Булга булаалдахын учирт хорслыг өвөрлөж хоромхон зуур жанчсанд газарт унаж бие үхэв. Гуйх нь их ноён амь төлүүлэх болов уу» хэмээмүй. Буян олон гэрчийн амны өчгийг асууваас «Жанчиж бүрэлгэв» хэмээх нь буй. «Түлхэж унагаав» хэмээх нь мөн буй. Радна өгүүлрүүн: «Эдний эцэг өчүүхний булгыг хулуусанд миний бие эс тэсвэрлэж түүн лүгээ тэмцэн хэлэлцэхүйд түүний насан хөгширсөн тул хөл ташаарч өөрөө унаж үхжээ, Өчүүхэн хүнд хамаагүй» хэмээснээ Бямбаас асууруун: «Чиний эцэг хэдий наслав?» хэмээвээс Бямба өгүүлрүүн: «Жаран долоон насан хүрэв» хэмээжээ. Буян өгүүлрүүн: «Насалсан хүн харангадан амь тасрахуйд хялбар, жанчиж унагасан бус буй за» хэмээхүйд Бямба «Эрхбиш жанчиж алсан» гэнэ. Буян өгүүлрүүн: «Шарх байх уу, үгүй юу, байцаавал сая мэднэ. Нэгэнт жанчиж алав хэмээх тул үхдэлийг гянданд авчирч үдшийн танхимд байцаахыг хүлээе» хэмээв. Угаас Бямбын эцэг Даш нэгэн их үүдэнд нүүртэй ард. Тэр хүн мөн айлын дарга байсан бөлгөө. Хөвгүүн нь юунаа эцгийнхээ үхдэлийг зохисгүй газарт аваачиж ясыг шалгуулахыг дурлах буй. Хоёулан хамтаар мөргөж өгүүлрүүн;, «Эцгийн минь үхсэн байдлыг олон бүр нүдээр үзлээ. Гагцхүү гуйх нь, ноён өчүүхний гэрт морилж байцаах болов уу. Зохисгүй газарт гаргахыг үл хүснэ» хэмээснээ түшмэл өгүүлрүүн: «Хэрэв ясны шадрын шархыг эс гаргаваас алсан хүн юунаа хүлээх ажээ. Үхдэлийн шархыг нэвтрүүлэхгүй болбоос яахин дээд түшмэдэд мэдүүлж болно» хэмээвээс ах дүү хоёулан дэмий л гуйхуйд түшмэл хилэгнэн: «Та нэгэнт байцаалгахгүй бөгөөс шийтгэхүйд бэрх» хэмээсэнд ах дүү хоёулан их л айж байн байн мөргөн: «Дал шахсан хүн үхэх нь зүй» хэмээсэнд түшмэл өгүүлрүүн: «Хэрэв жанчиж алсангүй бөгөөтөл хилсээр нэгэн хүнийг хөнөөвөл харин үхэгсдийн хилэнц нэмүүлэх болой. Таны зэргийн хөвгүүн бологчид болбоос эцгээ өдий насалсны хойно бас сайнаар эс эцэслэсэн хэмээх муу нэрийг олгуулбал таны сэтгэлд хэрхэн түвдэнэ. Гагц жанчиж алсан нь худал, түлхэж унагасан нь үнэн болбоос Лодонг хүндэд яллахгүйгээр таны уурыг гаргахуйяа бэрх. Би эдүгээ түүнийг чиний эцгийн төрсөн ах дүү адил ёслуулж аливаа зүйлийн хүүр гээх сүйтгэлийг цөм түүгээр гаргуулсугай. Та хүлээнэ үү?» хэмээсэнд ах дүү хоёулан өгүүлрүүн: «Ноёны захисныг өчүүхэн бид ямар аймшиггүй үл дагана» хэмээв. Радна түшмэлийн эрүү хүртээлгүй хялбараар хагалж шийтгэснийг үзээд тэсгэлгүй баярлана. Тэр үед заалдсан ба заалдагдсан хоёр этгээд цөм мөргөж ёслов. Түшмэл өгүүлрүүн: «Би мөн шүүснийг данснаа бичихгүй, хүн зарж Лодонг хадгалуулан явуулж хэргийг дуусган эгүүлэн ирүүлж хэргийг барагдуулсугай» хэмээвэй.

	 

	Албаны газарт нүгэл хийхүйеэ үнэхээр маш хялбар,

	Арван буяныг хураах хэмээвээс мөн бэрх бус уу.

	Авгай та нар Буян түшмэлийг үз.

	Алахуйг авран шийтгэхүйд хоёр этгээд баярлав.

	 

	Түүнээс Мядагмаа эрээ танхимд гарсан хооронд зүүний үзүүрт суусан адил бөлгөө. Танхимаас эгэв хэмээхийг сонсмогц даруй одож учрыг асуухуйд түшмэл өгүүлрүүн: «Би ийм иймээр шийтгэж барав. Чиний нүүрийг үзэж түүнийг нэгхэн чавчирга ч жанчсангүй» хэмээсэнд Мядагмаа мянга түмэнтээ тал өгч бас өгүүлрүүн: «Гэргий би ахаасаа салж одоод нэгэнт учрахыг ундаасах мэт санана. Бас ч эцэг эхийн мэдээ асуусугай. Ноён өршөөж өчүүхэн гэргий намайг ах лугаа учруулбаас хишиг багагүй болой» хэмээснээ түшмэл өгүүлрүүн: «Энэ ч мөн хялбар» хэмээв.

	Үзэх мэргэд та үз. Мядагмаагийн нэгэнт Раднаад гээгдээд ач тасарч, журам хоцорсон бөгөөтөл юунд ийнхүү сэтгэл тавимуй хэмээмүү? Тэд нөхөр эм хоёулан угтаа хорин хувийн амраг бөлгөө. Мядагмаагийн буруу хийсэн учирт аргагүй ангижруулсан боловч дахин гаргаж эс өгвөөс дотор мөн түвдэхгүй тул тийнхүү дахин харилцах шөнө арван зургаан хайрцаг юмыг бүрэн бүтнээр нэмэр өгчээ. Гагц энэ зүйлд Мядагмаагийн сэтгэл зөөлөнгүй байж чадахгүй. Эдүгээ өөрийн биеэ эрхэмд оршин атал Раднааг зовлонд унасныг үзээд юунд үл аврах буй. Энэ нь ачийг мэдэж ачаар хариулна хэмээгч буюу.

	Тэндээс Радна түшмэлийн илэрхий тасалсныг хүлээж үнэхээр хичээнгүйлэн ёсыг гүйцэтгэж, сүйтгэхийг огт үл хайрлахад Дашийн ах дүү цөм үггүй болов. Хүүрийг гээх хэрэг төгссөний хойно албаны ард хөтлөн аваачиж түшмэлд мэдүүлснээ дотоод яамандаа дуудан оруулаад суудал өгч өгүүлрүүн: «Эрхэм нагацын энэ нэгэн зарга, хэрэв эрхмийн охин дүү дахин давтан эс гуйсан аваас доорд түшмэл хараахан ял олгох бөлгөө» хэмээвээс Радна учрыг үл ухах тул хариу эс өчив. Баахан удаж цай уусны хойно түшмэл дотоод бичгийн гэртээ Раднааг удирдан оруулж бага ахайг дуудан гаргаж учруулав. Та нар бодогтун. Энэ удаагийн санаандгүйд учралдсан нь зүүд мэт бус уу. Тэд хоёулан ёслох ч үгүй, хэдэн үг хэлэлцсэн ч үгүй, чи би хэмээн харилцан тэврэлдэж дуу тавин ихэд уйлав. Хэдий эцэг уйлах, эхэд уйлах боловч энэ мэт энэлгэлтэй гашууныг үзсэнгүй. Түшмэл ч харж үзэн агсаар тэсэхгүй болж даруй өгүүлрүүн: «Та хоёулан түр битгий эмгэнэн гасал. Би таныг үзвээс ах, охин дүү бус. Үнэн учрыг хурдан хэл. Доорд түшмэлд ялгах арга буй» хэмээвээс хоёулан уйлсаар зогсох, үл зогсохын хооронд болж юунаа хэлэх ажээ. Түшмэл угийг байн байн уудлан асуухуйд Мядагмаа аргагүй болж хөсөр сөгдөн өгүүлрүүн: «Доорд гэргийн ял, түмэнтээ үхвэл зохино. Энэ хүн хэмээгч өчүүхэн гэргийн чинь урьд нөхөр болой» хэмээв. Радна далдалж үл болохыг мэдээд мөн сөгдөж урьд өдрийн амраг янаг ба жич эмээ гээж дахин харьцуулсан үйлсээ нэг нэгнээр тоочин мэдүүлж бармагц хоёулан бас зууралдан уйлалцахуйд Буян түшмэл ч мөн нулимс унагаж өгүүлрүүн: «Та хоёрын сэтгэлийг энэ мэт харилцан татагдахуйд түшмэл би яахин түвдэж хагацуулан салгана. Завшаанд энд гурван жил байтал төрж үржсэн ч үгүй. Түргэнээ дагуулан аваачиж дахин хамтадтугай» хэмээсэнд хоёулан нэгэн зэрэг ёслон мөргөвэй. Түшмэл яаран нэгэн бяцхан сүйх авчруулж Мядагмааг хүргэн яамнаас гаргаад, бас хүн цуглуулж уг ирсэн заслагын эд арван зургаан хайрцгийг дамнуулан илгээж Раднаад тушаагаад, бас зарц хүн нарыг гаргаж нөхөр эм хоёрыг үдүүлэн харуулыг давуулав. Энэ нь Буян түшмэлийн зузаан эрдэм болой. Шууд:

	 

	Гэгээн сувдыг нийлүүлэн хэлхвээс нэн ч өнгө төрөгдөнө. 

	Гэрэлт сэлмийг хавсран хуйлбаас үлэмж сүртэй болой.

	Гэгээн бодлоготой Буян түшмэлийн явдал юутай зузаалаг буй.

	Гэмт ашиг, гайт өнгөнд хэн дурлах ажээ.

	 

	Тэр хүнд угаас үргүй ажгуу. Хойно Дотоод хэргийн яаманд хүрээд Хүрээнд гэргий авч гурван хөвгүүн төрүүлсэнд сургуульд сууж шалгагдан гараад их эрдэмтэн болов. Үүнийг хүн бүгд буян ивээл, эрдмийн хариулал хэмээдэг ажгуу.

	Тэндээс Радна Мядагмааг авч гэртээ хариад Ханд лугаа золгуулав. Анх холбосныг хэлэлцвээс Мядагмаа урьдчилан бөлгөө. Гагц нэгэн удаа гээгдсэнд энэ Хандыг харин илэрхий зуучаар ёслон авсан бөгөөд бас ч Ханд нэгэн нас ах тул Хандад найр тавин төв эм болгож Мядагмаа харин хажуугийн эм болов. Эгч, охин дүү хоёулан эе эвтэй бололцон, үүнээс нэгэн эр хоёр эхнэртэй өнө удтал найрамдуугаар жаргавай. Өгүүлэх ину:

	 

	Баян залуу Балбар хэмээгч худалдаачин нь

	Бас нэгийг олохын тул явж сүйдэв.

	Бага эхнэр Мядагмаа хэдий үзэсгэлэн боловч

	Бас эгж дахин гарч ичингүйрэв.

	 

	Шударгагүй арга мэхийг үүсгэж

	Шулуун ардын журам ёсыг сүйтгэсэн,

	Шулам хүн Думаа хүүхнийг үзэгчид

	Шунал бузрын зуучид явахыг цээрлэ.

	 

	Ховдод байсан Ханд хэмээгч эхнэрийн бие

	Хол газар харьд ирсний хойно,

	Холбосон нөхөр Балбараа үхүүлж

	Хожимд бас Раднаад очих нь сонирхолтой.

	 

	Тэнгэрийн зохиолоор хариуг аваад,

	Тэнэж бас Тагнад хүрсний хойно,

	Тэр эхнэр Мядагмааг дахин олсон нь

	Тэнгэрийн журамт Буян түшмэлийн ач болой.

	 

	Онц сайхан үзэсгэлэн зүс нь,

	Олонд нэгэн жигд үгүй тул,

	Оюун төгс та минь бусдын хувьд бүү шунахайр.

	Олсон түүнээс илүү гарч битгий сүйдэгтүн.

	 

	Угаас баялаг төрсөн Радна хэмээгчийн үлгэр энэ нь,

	Урьдаас уламжилсан Сувдын цамцнаас төржээ.

	Ухаан төгс нөхдийн зугаацалд зориулсан үүнийг,

	Урвуулан найруулж цацруулсан нь Бодоо болой.

